
Útdráttur 

 
Þessi ritgerð fjallar um vinnutíma. Eðli vinnunnar hefur breyst í 

tímanna rás samfara aukinni tækni og breyttum viðhorfum, það sama 

á við vinnutímann. Fjallað verður um mismunandi þætti vinnunnar 

sem og tölfræðilegar upplýsingar um stöðu íslensks vinnumarkaðar. 

Samanburður er gerður við önnur lönd með sérstaka áherslu á 

Norðurlöndin. Tekin voru viðtöl við fimm einstaklinga sem allir 

höfðu reynslu af vinnumarkaði í Danmörku og á Íslandi og gátu borið 

saman reynslu sína af báðum löndum. Tölfræðileg gögn sýna að 

Íslendingar vinna rúmum sjö fjörtíu stunda vinnuvikum meira en 

Norðmenn á ári og fjórum vikum meira en Danir. Tölfræðin fær 

stuðning í viðtölum við þátttakendur. Niðurstöður benda til að 

neysluhyggja Íslendinga eigi sinn þátt í að ekki hafi tekist að draga úr 

vinnutíma hér á landi líkt og á Norðurlöndunum. Þannig hefur 

neyslan og minna gildi frítíma komið í veg fyrir að kröfur hafi verið 

gerðar af alvöru um styttingu vinnudagsins.  

Í þá tíð oft var Þorri, 

erfiður þjóðu vorri. 

Koldimmt í kofahreysi, 

kuldi og matarleysi. 

Vermenn í verið gengu, 

von um matarbjörg fengu. 

Árabát ýttu úr söndum, 

aflann drógu á höndum. 

Fjármenn hjá fénu stóðu, 

í fannirnar brautir tróðu. 

Sett var á guð og gaddinn, 

gekk fljótt upp heyja kladdinn. 

Beitin varð helst til bjarga, 

búfénu vetra marga. 

Erfiði ævikjara, 

allt varð að nýta og spara. 

Trú þjóðin tórði og barðist, 

og tortímingunni varðist. 

 

- - - - 

 

Nú er hér önnur öldin, 

yl og ljós hefir fjöldinn. 

Hlý og góð húsakynni, 

hvarvetna á landsbyggðinni. 

Aflgjafi í fossaföllum, 

í framtíð nóg handa öllum. 

Bæði að borg og sveitum, 

berst það frá orkuveitum. 

Nóg er að bíta og brenna, 

bílar um vegi renna. 

Flugvélar um loftin líða, 

leiðir um heiminn víða. 

Farmskip til fjarri hafna, 

fara og varningi safna. 

Velbúinn veiðiflota, 

á vertíð fiskimenn nota. 

Afkoman upp til sveita, 

arðvænleg má víst heita. 

 

Ágúst Sæmundsson 

Formáli 

Ritgerð þessi er lokaverkefni í námi mínu í félagsfræði við Háskóla Íslands. Áhugi 

minn á vinnu og vinnuvistfræði kviknaði í náminu og varð til þess að ég ákvað að 

skoða það svið nánar. Upphaflega stóð til að skoða mun á vinnumenningu hér og á 

Norðurlöndunum. Eftir að verkið hófst beindist athyglin endurtekið að vinnutíma 

og löngum íslenskum vinnudögum. Ákvað ég því að gera vinnutímanum frekari skil 

út frá tölfræði og reynslu Íslendinga af dönskum og íslenskum vinnumarkaði. 

Ritgerðin er afrakstur vinnu síðustu þriggja mánaða og hefði ekki orðið að 

veruleika án hjálpar. Viðmælendum mínum vil ég þakka traust, áhuga og einlægni. 

Kennurum og samnemendum þakka ég samfylgdina og góð kynni. Eiginmanni, 

börnum, öðrum fjölskyldumeðlimum og vinum vil ég þakka ómælda þolinmæði, 

stuðning og hvatningu. Þá vil ég þakka afa mínum heitnum, Ágústi Sæmundssyni, 

fyrir þuluna sem opnar þessa ritgerð og sýnir vel breytt lífsgæði í tímanna rás. Að 

lokum vil ég þakka leiðbeinanda mínum Ingólfi V. Gíslasyni fyrir þolinmæði, 

góðar leiðbeiningar og hvatningu við skrifin. 

1 Inngangur 

Vinna er miðlæg í menningu flestra nútímaríkja (Stefán Ólafsson, 1996). Hlutverk 

vinnunnar hefur breyst í tímanna rás og er ekki aðeins leið til tekjuöflunar heldur 

veigamikill þáttur í lífi flestra. Með vinnunni skapa einstaklingar sér félagslega 

stöðu sem hefur áhrif á sjálfsmynd þeirra (Edgell, 2006). Í upphafi 

iðnbyltingarinnar var litið á þann tíma sem ekki fór í vinnu sem tapaðan tíma. Síðan 

hefur vinnutíminn styst smám saman. Oft er hagsæld ríkja vísbending um hversu 

vel hefur gengið að fækka vinnustundum þó að í sumum löndum hafi þeim fjölgað 

þrátt fyrir efnahagslega velgengni  (Lee, McCann og Messenger, 2007). 

 Í þessari ritgerð stóð upphaflega til að skoða upplifun fólks af 

vinnumenningu í einhverju Norðurlandanna og á Íslandi með eigindlegri 

rannsóknaraðferð. Í fyrstu viðtölunum kom vinnutími ítrekað við sögu og var sú 

stefna tekin að fara betur ofan í kjölinn á vinnutíma, lengd hans og áhrifum. Tölur 

sýna að vinnutími Íslendinga er lengri en vinnutími íbúa hinna 

Norðurlandaþjóðanna. Rýnt verður í sögu vinnunnar, þar sem iðnvæðingin og 

upphaf iðnaðarkapítalisma fær sitt rými. Eins verður fjallað um breytt eðli 

vinnunnar, vinnutíma, sjálfstæði starfsfólks, viðhorf til vinnu og afleiðingar langs 

vinnudag. Því til viðbótar verður gerð grein fyrir íslenskum vinnumarkaði út frá 

tölulegum upplýsingum, svo sem atvinnuþátttöku, vinnutíma, yfirvinnu, framleiðslu 

og launum. Gerður verður samanburður við aðrar þjóðir þar sem aðaláherslan 

verður á Norðurlöndin. 

 Viðtöl voru tekin við fimm Íslendinga sem eiga það sammerkt að hafa búið 

með fjölskyldu sinni og verið í vinnu í Danmörku auk þess að hafa reynslu af 

íslenskum vinnumarkaði. Vegna reynslu sinnar geta þeir borið saman reynslu af 

vinnumarkaði í hvoru landi fyrir sig. Út frá viðtölunum verður tekin afstaða til 

eftirfarandi spurninga: Af hverju vinna Íslendingar svona mikið? Skilar mikil vinna 

því sem til er ætlast? Hver eru áhrif mikillar vinnu? Þarf að gera breytingar? 

Hverjar þá og hvernig? 

2 Vinnan 

Vinnan er óhjákvæmilega stór hluti af lífi fólks á vinnumarkaði enda algengt að 

fólk í fullu starfi sé drjúgan hluta dagsins, fimm daga vikunnar í vinnunni. Allur 

gangur er þó á því hversu mikið fólk vinnur. Karl Marx (1974/1932) sagði 

mikilvægi vinnunnar einkum fólgna í tveimur þáttum. Með vinnunni sæi maðurinn 

sér fyrir lífsnauðsynjum og á sama tíma væri hún þáttur í sköpunarferlinu. Þar færi 

fram sköpun hins efnislega og félagslega heims sem og sköpun sjálfsins sem leiðir 

til aukins sjálfsskilnings. Sjálfsskilningur væri þó ekki fenginn með hvernig vinnu 

sem væri því þvinguð vinna gagnaðist ekki nema að agnarlitlu leyti til aukinnar 

sjálfsmeðvitundar. Þvinguð vinna firrir manninn möguleika á sjálfsköpun sem 

aðeins fer fram þegar vinna er frjáls og óþvinguð. 

Hér á eftir verður farið yfir hvernig viðhorf til vinnu hafa breyst í tímanna 

rás. Ekki verður hjá því komist að fjalla um iðnbyltinguna og útbreiðslu 

iðnaðarkapítalisma sem urðu til þess að eðli vinnunnar breyttist. 

2.1 Útbreiðsla kapítalisma 

Upphaf iðnaðarkapítalisma er rakið til Englands í lok átjandu aldar (Edgell, 2006). 

Með betri samgöngum og afkastameiri framleiðsluöflum jukust viðskipti sem þrýsti 

á ríkjandi þjóðfélagsskipan (Stefán Ólafsson, 1996). Vörur voru framleiddar úr 

efniviði frá öllum heimshlutum og heimurinn varð eitt stórt markaðssvæði (Edgell, 

2006). Það var þó ekki fyrr en á 19. öld sem heilu þjóðríkin voru byggð á grunni 

kapítalískrar framleiðslu og viðskipta (Stefán Ólafsson, 1996). 

Tækniframfarir iðnvæðingarinnar urðu til þess að aðskilnaður vinnu og 

heimilis varð raunin. Atvinnustjórnendur urðu til í alþjóðlegum fyrirtækjum sem 

höfðu hámarks hagnað að leiðarljósi. Ópersónuleg samskipti í vinnunni voru 

andstæð vinalegum samskiptum fjölskyldumeðlima og vina (Edgell, 2006). Hið 

gamla viðhorf sem var til vinnunnar féll ekki að hugmyndum kapítalismans og 

markaðsþjóðfélagsins. Aftur á móti áttu iðnvæðingin og viðhorf kaítalismans 

samleið og styrktu hvort annað. Markmiðið var ekki lengur að neyta þess sem var 

aflað heldur varð söfnun auðs sjálfstætt markmið (Stefán Ólafsson, 1996; Edgell, 

2006). 

Umfangsmeiri framleiðsla og flóknari vélar kölluðu á fjársterka 

fjármagnseigendur og vinnan færðist enn lengra frá heimilunum sem hafði djúpstæð 

áhrif á vinnuna sem slíka. Karl Marx sagði manninn á valdi vélanna sem gerðu 

hann að líflausu viðhengi framleiðslunnar (Edgell, 2006).  

2.2 Breytt eðli vinnunnar 

Ljóst má vera að eðli vinnunnar breyttist með tilkomu iðnvæðingarinnar og 

kapítalisma (Edgell, 2006). Fyrir iðnvæðingu var fjöldi vinnustunda gjarnan 

hóflegur eða fimm til sex klukkustundir á dag, stundum meira og stundum minna. 

Tekjurnar voru hóflegar eins og vinnustundirnar og nægðu til nauðsynja. Þegar vel 

gekk gafst kostur á að leggja lítilræði til hliðar en lífsins gæði fólust í hópi 

fjölskyldu og vina (Stefán Ólafsson, 1996).  

Án þess að upphefja vinnuna fyrir iðnaðarkapítalisma þá fólst í henni visst 

sjálfstæði. Frelsi til að ákveða hvenær vinna skyldi hefjast og hvenær henni skyldi 

hætt þann daginn. Vinnuhraði og fjöldi vinnustunda réðust aðallega af þörfum og 

veðri (Edgell, 2006). Litlar breytingar gátu þó raskað slíkum þægindum. Ekki þurfti 

til stóra vélvædda verksmiðju heldur gátu litlar breytingar leitt til stórra. Einn 

fjármagnseigandi gat ráðið til sín fólk í vinnu, haft með þeim eftirlit og þannig 

breytt þeim úr bændum í verkamenn. Með markaðssetningu, lægra verði og meiri 

veltu jókst samkeppni. Þeir sem ekki fylgdu á eftir heltust úr lestinni. Samkeppnin 

kom í veg fyrir að hagnaður viðskipta væri lánaður með vöxtum. Þess í stað var 

hann nýttur til frekari fjárfestinga. Það þægindaviðhorf til lífsins sem þekktist vék 

fyrir hagsýni. Áherslan var á vinnu og flestir sem það gerðu náðu árangri en hinir 

sem héldu í gamla fyrirkomulagið urðu að draga úr neyslu. Til varð nýtt viðhorf, 

viðhorf í takt við nútímakapítalisma (Weber, 1930).  

2.3 Viðhorf til vinnu 

Vinnusemi og dugnaður eru mikilsmetnir eiginleikar á okkar tímum og þó vinnan 

skipi stóran sess í menningu flestra nútímaríkja hefur það ekki alltaf verið svo. 

Viðhorf til vinnunnar var mun neikvæðara en það nútímaviðhorf sem þekkist í dag. 

Til forna var vinnan jafnvel litin hornauga því að í frelsi og sjálfstæði fólst að geta 

unnið aðeins þegar vilji var til. Hagnýt störf í viðskiptum og framleiðslu þóttu 

aðeins samboðin þeim óæðri. Ríkjandi lífsskoðanir höfðu letjandi áhrif á vinnusemi 

fólks í Grikklandi til forna sem og í Rómarveldi (Stefán Ólafsson, 1996). 

Á miðöldum hafði trúin mótandi áhrif á vinnuviðhorf fólks. Ekki var talin 

þörf á að framleiða meira en dugði til eigin framfærslu og viðhorfið stóð í vegi fyrir 

vinnusemi og hagvexti (Stefán Ólafsson, 1996). Weber sagði að til að kapítalisminn 

næði að ryðja sér til rúms hefði verið nauðsynlegt að losna við það gamla viðhorf 

sem loðað hefði við vinnuna. Að vinnan væri af hinu illa eða í það minnsta eitthvað 

sem bæri að forðast af fremsta megni. Þess í stað þyrfti hún að vera álitin jákvæð og 

virðingaverð. Með komu púrítana til Bandaríkjanna fylgdi það viðhorf að vinnan 

væri trúarlega skylda (Edgell, 2006). Orðið köllun vakti áhuga Webers (1930). 

Hann rakti uppruna þess til mótmælenda sem settu það í samhengi við reglubundna 

athafnasemi. Í þeirri merkingu fann hann orðið fyrst í þýðingu Lúthers á Biblíunni. 

Dagleg verk voru sögð gefa fyllingu á sama hátt og æðstu siðferðilegu athafnir 

mannsins. Þar með fengu hversdagslegar veraldlegar athafnir trúarlega merkingu. 

Að þessu leyti var munur á mótmælendum og kaþólikkum. Þóknun Guðs fékkst 

ekki aðeins með gjöfum til kirkjunnar heldur líka með fyllingunni sem fólst í að 

sinna samfélagslegum skyldum, kölluninni (Weber, 1930).  

Skyndilega varð dugnaður í vinnu það sem öllu skipti. Að safna auði í stað 

þess að gera ekki meira en þörf krefði (Edgell, 2006). Úr þeim andlega grunni 

breyttust viðhorf til vinnu og lífshátta. Vinnusemi og hagsýni fóru að skipa stóran 

sess og grunnur að framþróun markaðssamfélagsins var lagður (Stefán Ólafsson, 

1996). Viðhorfið féll vel að hugmyndafræði kapítalismans og vinnusiðferði 

mótmælenda varð ríkjandi, líka innan fyrirtækja og stofnana sem ekki byggðu á 

trúarlegum gildum. Meinlætalifnaðurinn sem fylgdi með vinnusemi mótmælenda 

vék svo fyrir vaxandi neyslu (Edgell, 2006). 

2.4 Neysluhyggja 

Durkheim (1897/1951) sagði iðnaðarsamfélagið og samkeppni á einkamarkaði hafa 

ýtt til hliðar félagslegum reglum og þar með þeim gildum og takmörkunum sem 

settu efnishyggjunni mörk. Iðnvæddur kapítalismi væri orðinn bæði ríkisvaldinu og 

trúarlífinu æðri. Til að verða heil manneskja taldi hann nauðsynlegt að 

mannskepnan fengi þörfum sínum fullnægt. Ekki aðeins grunnþörfunum heldur 

þörfum fyrir annarskonar fyllingu í lífið sem stundum væri erfitt að finna. Með 

athöfnum sínum fengi maðurinn einhverju áorkað, reyndi á hæfni sína og myndi 

uppskera ánægju (Durkheim, 1897). 

Með aukinni framleiðslu og markaðsskipulagi var ýtt undir neyslu fólks sem 

stöðugt sóttist eftir nýjungum. Í hörðu lífsgæðakapphlaupi þarf mikið til að halda 

stöðu sinni og enn meira til að klífa hærra upp metorðastigann (Stefán Ólafsson, 

1996). Durkheim (1897) sagði manninn ekki geta sett sér mörk, heldur þyrfti til 

vald honum æðra. Hann taldi aðeins samfélagið geta gegnt því hlutverki. Fyrir því 

bæri einstaklingurinn virðingu. Staða einstaklings í samfélaginu réði síðan hvaða 

gildum honum bæri að fylgja.  

Nú á tímum eru verslunarleiðangrar orðin vinsæl tómstundaiðja. Ekki nóg 

með að verslunarmiðstöðvar séu víða heldur heldur þarf ekki lengur að fara á 

staðinn til að versla því það er hægt að gera nánast hvar sem er. Shor (1992) talar 

um að neyslusprenging hafi orðið í Bandaríkjunum upp úr 1980. Á sama tíma hafi 

ójöfnuður aukist og lágtekjufólk hafi átt erfitt með að halda í við ríkjandi 

neysluviðhorf. Aðrir hafi lagt á sig meiri vinnu til að halda í við neysluna. Þannig 

hafi neysluhyggjan, sem hóf innreið sína eftir seinna stríð, haft áhrif á hvernig fólk 

eyddi tíma sínum. Tími sem áður var nýttur í tómstundir fór nú í að vinna meira 

fyrir meiri neyslu. Úr varð einhverskonar neyslukapphlaup sem flestir tóku þátt í til 

að halda í við meðaljóninn, að minnsta kosti (Shor, 1992). 

2.5 Vinnutími 

Með tilkomu verksmiðja urðu byltingakenndar breytingar. Vinnan varð ráðandi í 

lífi verkamannsins. Skilin milli vinnu og þess tíma sem ekki var helgaður vinnunni 

urðu skörp. Þess sem krafist var af verkafólki á vinnutímanum lá skýrt fyrir og 

eftirlit var haft með störfum þeirra. Vinnuhraðinn réðist af klukkunni og takti 

vélanna. Þörfin fyrir aga varð meiri  og tímaskyn fólks breyttist. Skólakerfið lék 

líka sitt hlutverk í að setja stundvísi og reglusemi efst í forgangsröðina (Edgell, 

2006).  Áhrif þessara breytinga voru Karli Marx hugleikin og talaði hann um 

firringu vinnunar. Sagði launavinnuna gera það að verkum að afurð vinnunnar yrði 

manninum framandi vara. Launafólkið hætti að hafa skilning á þætti sínum í 

framleiðslunni því aflið sem bjó til vöruna væri orðin einkaeign einhvers annars 

(Marx og Engels, 1932/1983). 

Deilt var um lengd vinnudagsins á meðan á iðnvæðingunni stóð, ekki síst 

þegar kom að vinnu kvenna og barna. Atvinnurekendur í Englandi lengdu sífellt 

vinnudaginn og börðust á móti öllum tilraunum til þess að takmarka það frelsi sem 

þeir höfðu til að nýta vinnuaflið og hámarka hagnaðinn (Edgell, 2006). Litið var á 

tíma launamannsins utan vinnu sem tapaðan tíma. Vinnutíminn varð sífellt lengri, 

farið var að efstu mörkum líkamlegrar getu verkamannsins til að hámarka 

framleiðnina. Tólf stunda vinnudagur varð venjan víða í Evrópu auk þess sem 

frídögum var fækkað (Lee, McCann og Messenger, 2007). Launin voru miðuð við 

þann tíma sem eytt var í vinnunni, hvenær var mætt og hvenær var hætt. Viðurlög, 

eins og sektir eða brottrekstur, voru við því að mæta ítrekað of seint. Aginn í 

verksmiðjunum var mikill, jafnvel gat verið refsivert að vera lengur á salerninu en 

eðlilegt gat talist (Edgell, 2006). Marx taldi að því meira sem launamaðurinn 

skapaði því fátækari yrði hann sjálfur. Á sama tíma og verðmæti launamannsins 

rýrnaði varð varan sem hann skapaði verðmætari. Þeim mun meira sem 

launamaðurinn lagði á sig í vinnunni þeim mun stærri hluti lífs hans varð firrtur 

(Marx, 1932/1974). 

Tíminn leiddi í ljós að of mikil vinna hafði neikvæð áhrif á heilsu 

verkafólks og framleiðni. Nauðsyn hvíldar- og frítíma var viðurkenndur og upp úr 

1830 voru tekin fyrstu skrefin til að fækka vinnustundum með lagalegum 

aðgerðum. Í lok aldarinnar fór hugmyndin um átta stunda vinnudag að ryðja sér til 

rúms með þeim rökum að hóflegur vinnutími hefði jákvæð áhrif á framleiðni (Lee, 

McCann og Messenger, 2007).  

Þrátt fyrir að vinnutíminn hafi lengst mikið í kjölfar iðnbyltingarinnar hefur 

hann styst jafnt og þétt frá því sem mest var. Vinna og neysluhyggja haldast gjarnan 

í hendur þó að á seinni tímum hafi aðrir þættir en laun fengið aukið vægi. Á 

sjöunda áratugnum fór að bera á kröfum þess efnis að vinna væri áhugaverð og að í 

henni fælist félagsskapur og umbun. Kröfur sem stjórnendur fyrirtækja þurftu að 

bregðast við (Stefán Ólafsson, 1996).   

Efnahagsleg þróun og hagsæld ríkja er vísbending um hversu vel hefur 

gengið að fækka vinnustundum þó þróunin sé misjöfn á milli landa. Þó eru dæmi 

um að vinnutíminn hafi lengst þrátt fyrir efnhagslega velgengni. Í Evrópu hefur 

sýnt sig að umhverfi fyrirtækja og stofnana sem og styrkur stéttarfélaga getur haft 

mikil áhrif á lengd ríkjandi vinnutíma. Þannig hafa stéttarfélög lagt áherslu á styttri 

vinnutíma til verndar heilsu launafólks, fjölgun starfa og á síðustu árum til að 

auðvelda samræmingu fjölskyldu og atvinnulífs. Þrátt fyrir að samanburður stórra 

heimssvæða sé erfiður hafa rannsóknir gefið sterka vísbendingu um að neikvæð 

fylgni sé á milli langs vinnutíma og hagsældar (Lee, McCann og Messenger, 2007). 

Stytting vinnuvikunnar virðist ekki vera í forgrunni hjá Alþýðusambandi Íslands ef 

marka má svar Gylfa Arnbjörnssonar, forseta sambandsins, á beinni línu í DV í 

byrjun árs. Þar segir hann að stytting vinnutíma kosti atvinnulífið og því verði að 

velja á milli hvort vilji sé til að hækka laun eða auka frítíma. „Áhersla hefur verið á 

að auka kaupmátt, sérstaklega dagvinnulauna, og því ekki hægt að gera hvoru 

tveggja. Ef okkur tekst að auka vægi dagvinnulauna er hægt að draga út óhóflegri 

yfirvinnu og þannig stytta vinnuvikuna!“ (Gylfi Arnbjörnsson, 2013). 

  Nærri öld er liðin frá því að fyrsta alþjóðlega viðmiðið um vinnutíma var 

sett. Það fólst í átta stunda vinnudegi sex daga vikunnar eða samtals 48 stunda 

vinnuviku. Rúm sjötíu ár er frá því að viðmið um fjörtíu stunda vinnuviku voru sett 

fram. Þar að baki stóðu stjórnvöld, vinnuveitendur og launamenn sem voru 

bjartsýnir á styttingu vinnudagsins. Bjartsýnin var svo mikil að hinn þekkti 

hagfræðingur John Maynard Kaynes kom fram með þá spá í kreppunni miklu, á 

þriðja og fjórða áratug síðustu aldar, að vinnutími barnabarna hans og samtímafólks 

þyrfti ekki að vera meira en þrír klukkutímar á dag (Lee, McCann og Messenger, 

2007). Framleiðni segir til um hversu mikil verðmæti verða til við vinnu, oft mælt á 

hverja unna klukkustund. Aukin framleiðni býður upp á annað hvort meiri frítíma 

eða meiri tekjur. Vegna þess hversu mikil framleiðsluaukningin hefur verið í 

Bandaríkjunum þyrfti hver Bandaríkjamaður aðeins að vinna hálft árið eða fjögurra 

stunda vinnudag til að halda upp sömu lífsgæðum og almenningur hafði um  miðja 

síðustu öld (Shor, 1992). 

2.6 Breyttur vinnumarkaður 

Það var ekki aðeins vinnutíminn sem breyttist með innreið iðnaðarkapítalismans 

heldur urðu aðrar viðamiklar breytingar á eðli vinnunnar. Tengsl vinnunnar við 

stofnanir samfélagsins, fjölskylduna og trúarlífið rofnaði. Vinnunni tilheyrði annar 

tími, annað umhverfi og önnur menning. Mörkin milli vinnu og frítíma voru dregin 

(Shor, 1992; Edgell, 2006). 

Áður hefur komið fram að kröfur vinnumarkaðarins á sjöunda áratugnum 

breyttust og fóru að snúast um annað en laun sem þó héldu mikilvægi sínu. Í 

kjölfarið urðu ýmsar viðamiklar breytingar á vinnumarkaði. Konum fjölgaði mjög í 

atvinnulífinu eins og tölur sýna. Árið 1970 voru rúm 50 prósent íslenskra kvenna á 

vinnumarkaði, áratug síðar var atvinnuþátttakan komin í 65 prósent og hélt áfram 

að aukast. Árið 1990 var hún komin í 75 prósent og 89 prósent árið 2000 

(Guðmundur Jónsson og Magnús S. Magnússon, 1997). Fleiri konur sinntu störfum 



15 

sem kröfðust hæfni og þekkingar. Á sama tíma jókst þáttur karla í heimilisstörfum. 

Bæði kynin höfðu fleiri skyldum að gegna þó að meginábyrðin á börnum og 

heimilinu hafi áfram hvílt á konum. Félagslegar skyldur urðu fleiri, bæði í vinnu og 

heima fyrir. Þannig hefur sæmræming atvinnu og fjölskyldulífs orðið stór þáttur í 

lífi fólks. Framsækin fyrirtæki hafa lagt sig fram um að mæta þörfum starfsfólks 

með fjölskylduvænum áherslum (Nordenmark, 2002). 

Nokkrir þættir í vinnustaðamenningu virðast hafa áhrif varðandi 

samræmingu fjölskyldu og atvinnulífs samkvæmt Sue Campbell Clark (2001). Hún 

ákvað að taka þess þætti fyrir og skoða í megindlegri rannsókn meðal vinnandi 

fólks í Bandaríkjunum í kringum síðustu aldarmót. Áherslan var á starfsánægju, 

ánægju heima fyrir, virkni í starfi, virkni í fjölskyldulífi og árekstra á milli ólíkra 

hlutverka. Niðurstöðurnar gáfu til kynna að einstaklingur getur verið ánægður og 

gengið vel heima og í vinnunni en ekki án vandræða. Sveigjanleiki virtist hjálpa til 

við samræmingu fjölskyldu og atvinnulífs. Sérstaklega sveigjanleiki sem snýr að 

vali og sjálfstæði til verka fremur en að geta ákveðið á hvaða tíma unnið er. 

Fjölskylduvæn menning fyrirtækja virðist þó ekki styðja þá sem hafa ríkar skyldur í 

vinnu og fjölskyldulífi umfram þá sem hafa færri skyldur. Þannig hafi ekki tekist að 

jafna stöðu þessara tveggja hópa með fjölskylduvænni stefnu (Clark, 2001). 

Ekki eru allir sammála um afleiðingar þess að hafa mörgum félagslegum 

hlutverkum að gegna. Hvort fjölbreytt verkefni stuðli að árekstrum eða auðgi 

hversdagslíf fólks. Í sænskri rannsókn Nordenmark (2002) var lagt upp með tvær 

megin tilgátur. Hlutverkastreitu sjónarhornið (e. the role stress perspective)  sem 

fjallar um að miklar kröfur í vinnu og heima fyrir muni leiða til streitu og sálrænna 

vandkvæða á endanum. Hin tilgátan er um útvíkkun hlutverka (e. the role expansion 

hypothesis) og felur í sér að margþætt hlutverk hafi jákvæð áhrif á heilsu og líðan. 

Þannig vegi jákvæð áhrif upp á móti þeim neikvæðu sem fylgja miklum kröfum. 

Valtilgátan (e. the selection hypothesis) er viðbótartilgáta sem felur í sér að 

persónueinkenni ráði hverjir eru í þeirri stöðu að hafa ríkar félagslegar skyldur. Í 

niðurstöðum kom fram að þeir sem höfðu mörgum skyldum að gegna vildu vinna 

minna en þeir gerðu sem þýddi þó ekki að vanlíðan þeirra væri meiri. Niðurstaðan 

bendir til að ávinningur af mörgum félagslegum hlutverkum dragi úr neikvæðum 

streituvaldandi þáttum. Við skoðun á sálrænni vanlíðan kom fram að vinnan var 

veigamesti þátturinn, þrátt fyrir að þeir sem helst vildu fækka vinnustundum hafi 

verið hvað heilsuhraustastir. Því er ekki hægt að útiloka valtilgátuna sem segir að 

þeir sem eru sterkir fyrir höndli frekar að hafa í mörg horn að líta. Þekkt er að líðan 

þeirra sem eru í vinnu er betri en atvinnulausra. Af því má draga þá ályktun að líðan 

þeirra sem eru í krefjandi starfi stafi af stöðu þeirra á vinnumarkaði. Velgengni á 

því sviði styrkir jákvæð viðhorf annarra, eykur sjálfstraust og ýtir undir jákvæða 

sjálfsímynd. Tekið er fram að niðurstöðurnar geti verið markaðar af sænsku 

umhverfi. Þar hafi í þrjátíu ár verið lagt upp úr að gera báðum kynjum kleift að 

sinna bæði launavinnu og fjölskyldulífi (Nordenmark, 2002). 

Breyting sem gerð var á íslenskum lögum árið 2000 varð til þess að 

íslenskir feður fengu lengsta sjálfstæða rétt til fæðingarorlofs sem þekkist í 

heiminum. Á sama tíma hélt fæðingarorlof íslenskra mæðra áfram að vera það 

stysta á Norðurlöndum. Breytingarnar voru taldar róttækar og var fullyrt að allir 

myndu njóta góðs af. Aukið jafnrétti meðal foreldra átti að auðvelda þeim að 

samræma fjölskyldu og atvinnulíf. Var talið að þar væri stigið svo stórt skref í átt að 

jafnrétti að það sem upp á vantaði í jafnréttismálum myndi breytast sjálfkrafa í 

framhaldinu (Þorgerður Einarsdóttir og Gyða Margrét Pétursdóttir, 2009). 

2.7 Sjálfstæði starfsfólks 

Sjálfstæði starfsfólks hefur allar götur verið talin mikilvægur þáttur í 

atvinnulífsfræðum. Sjálfstæði eða ákvörðunarfrelsi hefur verið tengt mörgum 

jákvæðum þáttum varðandi heilsu og almenna líðan starfsfólks. Það að svipta fólk 

sjálfstæði í vinnu og hefta ákvörðunarfrelsi þess hefur verið tengt við líkamlega 

heilsubresti eins og of háan blóðþrýsting og kransaæðasjúkdóma, auk þess sem það 

er neikvætt fyrir þróun sjálfsins (Gallie, Felstead og Green, 2004). Þá getur lítið 

ákvörðunarfrelsi starfsfólks haft alvarlegar eins og kvíða og streitu sem svo eykur 

fjarveru fólks úr vinnu (Sparks, Faragher og Cooper, 2001). 

Sjálfstæði starfsfólks (e. discretion) ræðst af því hversu mikið sjálfstæði 

starfsfólk upplifir að það hafi í sínu vinnuumhverfi, hvort heldur beint eða óbeint 

ákvörðunarfrelsi. Sjálfstæðið felur í sér frelsi sem fólk hefur til að ljúka þeim 

verkefnum sem því er falið í vinnunni, eins og með hvaða hætti eða á hvaða tíma 

það sinnir vinnu sinni svo dæmi séu tekin. Hversu víðtækt sjálfstæðið er hefur líka 

áhrif. Hugmyndafræði Karasek’s, (e. demands-job control mode), segir að mikil 

breidd í ákvarðanatöku dragi úr neikvæðum áhrifum vinnuálags. Aðrar rannsóknir 

hafa stutt þessa niðurstöðu Karasek’s og segja hana bæði hafa áhrif á líðan í 

vinnunni og utan hennar. Þannig dragi ákvörðunarfrelsi og sjálfstæði starfsfólks úr 

líkum á alvarlegu þunglyndi og kvíða (Sparks, Faragher og Cooper, 2001).  

Sjálfstæði starfsfólks er veigamikill þáttur þegar kemur að starfsánægju. 

Green og Tsitsianis (2005) tengja minnkandi starfsánægju í Bretlandi við hnignun 

ákvörðunarfrelsis þar í landi. Að menntun og hæfni einstaklinga sé í samræmi við 

starfið sem þeir sinna virðist skipta litlu máli í þessu samhengi. Eins hefur verið 

sýnt fram á mikilvægi þess að starfsfólk hafi eitthvert ákvörðunarfrelsi til að auka 

sköpunargáfu ásamt því að auka tryggð þess við fyrirtækið sem það starfar hjá. 

Efasemdaraddir segja vilja vinnuveitenda til að auka ákvörðunarfrelsi aðeins leið til 

að hafa betra tak á starfsfólkinu (Gallie, Felstead og Green, 2004). 

2.8 Afleiðingar/áhrif mikillar vinnu 

Tími sem ekki fer í vinnu hefur gildi þegar velferð fólks og vellíðan er skoðuð og 

hæpið að meta slíkt eingöngu út frá tekjum að mati Verbakel og DiPrete (2008). 

Frítíma sé hægt að nota á margan hátt, eins og til að vera með börnum sínum, sinna 

áhugamálum eða bara til að slaka á og upplifa minni streitu. Haldið hefur verið 

fram að Bandaríkjamenn vinni mikið og kjósi aukna neyslu á kostnað frítíma. Í 

evrópskum könnunum hefur verið sýnt að þeir sem vinna minna eru 

hamingjusamari. Þá hefur verið sýnt fram á tengsl milli mikillar vinnu og  

hjúskaparvandamála sem svo hafa neikvæð áhrif á líðan (Verbakel og DiPrete, 

2008). 

Linder (2000) leggur áherslu á að áhrif yfirvinnu á launþega séu neikvæð 

þrátt fyrir að hún sé vel borguð. Yfirvinna sé andstæðan við ráðningu nýrra 

starfsmanna og hafi þar með neikvæð áhrif á atvinnuleysi á sama tíma og hún 

heldur launum niðri. Samkeppni meðal starfsfólks um takmarkaða yfirvinnu býr að 

auki til ný viðmið um lengd vinnutíma og dregur úr samstöðu. Yfirvinnan og 

heildarlaunin sem henni fylgja verða venjan, sem að lokum hefur neikvæð áhrif á 

tímakaupið. Heildaráhrifin eru þó aðeins sýnileg í hæðum og lægðum 

efnahagslífsins. Þannig má sjá hvernig undirgefni vinnuaflsins á árunum eftir stríð 

hafði slæm áhrif á kaup og kjör verkalýðsins (Linder, 2000). 

Í samanburði á launagreiðslum einstaklinga kemur Vestur Evrópa verr út en 

Bandaríkin. Spurning er hvort að rétt sé að bera velmegun saman án þess að taka 

velferðarkerfi landanna inn í myndina. Fræðimenn sjá þetta með misjöfnum hætti 

og vilja sumir meina að styttri vinnutími auki kostnað velferðarkerfisins. Mikill 

félagslegur stuðningur sé vinnuletjandi. Rökin gilda þó varla þegar Bandaríkin, sem 

hafa veikt félagslegt kerfi, og Holland eru borin saman þar sem minna atvinnuleysi 

hefur verið í Hollandi frá árinu 1997, þrátt fyrir gott atvinnuleysistryggingakerfi. 

Þar hafa efnahagsmál að sama skapi gengið vel síðustu áratugi þrátt fyrir mun 

styttri vinnutíma (Verbakel og DiPrete, 2008). 

Erfitt getur verið að bera saman lönd með ólíka innviði og reyna að komast 

að niðurstöðu um hvaða land býr þegnum sínum meiri velmegun. Tekjur fólks segja 

ekki einar og sér alla söguna. Í rannsókn sem miðaði að því að kanna vellíðan fólks 

í Hollandi og í Bandaríkjunum, þar sem velferðarkerfið var tekið inn myndina, kom 

í ljós að velferðarríki virtist betur í stakk búin til að bjóða þegnum sínum vinnutíma 

sem þeim hugnaðist, því ríkið verndaði þá gegn efnahagslegum skorti. Þannig gátu 

þeir sem höfðu miklar umönnunarskyldur eða lakari heilsu tækifæri til að vinna 

minna án þess að lenda í fjárhagserfiðleikum. Séu slíkir þættir teknir inn  í myndina 

þegar velferð fólks er skoðuð, lokar það í það minnsta hluta tekjugatsins milli 

evrópskra velferðarríkja og þess bandaríska. Rannsakendur töldu ekki skipta máli 

þó annað evrópskt velferðarríki eins og Noregur, Frakkland, Þýskaland eða 

Bretland hefðu verið til samanburðar, búast hefði mátt við svipaðri niðurstöðu 

(Verbakel og DiPrete, 2008). 

2.9 Frá fortíð til nútíma 

Iðnvæðingu og iðnaðarkapítalisma fylgdi framleiðsluaukning og skýr aðgreining 

atvinnu og fjölskyldulífs. Vinnustundum fjölgaði og það þægindaviðhorf sem ríkt 

hafði vék fyrir meiri vinnu og áætlunum um hagnað. Viðhorf nútímakapítalisma 

varð ofan á og ruddi úr vegi því neikvæða vinnuviðhorfi sem ríkt hafði. Skyndilega 

skipti dugnaður í vinnu öllu. Með auknum hagnaði jókst neysla fólks og tími sem 

áður fór í tómstundir var notaður til vinnu. Vinnan varð ráðandi og atvinnurekendur 

börðust á móti tilraunum til styttingar vinnudagsins. Með tímanum komu í ljós 

neikvæð áhrif of mikillar vinnu og hugmyndir um styttingu vinnudagsins ruddu sér 

til rúms. Með tækniframförum jókst framleiðsla stórlega og í nútímanum stendur 

eftir val um styttingu vinnutíma eða auknar tekjur. 

3 Íslenskur vinnumarkaður  

Vinnumarkaður er vettvangur atvinnurekenda og launafólks þar sem ákveðnar 

leikreglur gilda. Íslenskur vinnumarkaður skiptist í opinberan og almennan 

vinnumarkað eftir því hvernig eignarhaldi er háttað. Á almennum markaði eru 

fyrirtæki í einkaeigu en á opinberum markaði eru fyrirtæki eða stofnanir í eigu ríkis, 

sveitarfélaga eða félagasamtaka. Lög, kjarasamningar og ráðningasamningar segja 

til um gagnkvæmar skyldur atvinnurekenda og launafólks (Ísland.is, 2013; 

Alþýðusamband Íslands, e.d.). 

Í skýrslu alþjóða ráðgjafafyrirtækisins McKinsey um hagvaxtarhorfur Íslands 

kemur fram að fjöldi vinnustunda hér á landi er mikill í alþjóðlegum samanburði. 

Aðeins íbúar Suður-Kóreu vinna meira en Íslendingar af þeim löndum sem til 

samanburðar voru í skýrslunni (McKinsey, 2012).  

3.1 Atvinnuþátttaka 

Á Íslandi er mikil atvinnuþátttaka hjá báðum kynjum. Íslendingar vinna tiltölulega 

langan vinnudag og hætta störfum seint á lífsleiðinni (Katrín Ólafsdóttir, 2008). 

Samkvæmt nýjustu tölum Hagstofunnar um atvinnuþátttöku eru 188.500 manns á 

aldrinum 16 til 74 ára á vinnumarkaði en þær tölur miða við þriðja ársfjórðung 

2013. 180.200 voru starfandi en það teljast þeir sem vinna eina klukkustund eða 

meira í viðmiðunarviku. Án vinnu og í atvinnuleit voru 8.300 (Hagstofa Íslands, 

e.d.-b).  

Atvinnuþátttaka á Íslandi hefur löngum verið mikil og er talsvert meiri en 

hjá hinum Norðurlandaþjóunum sé hlutfallsleg þátttaka skoðuð. Tölurnar sem fram 

koma á mynd 1 sýna atvinnuþátttöku beggja kynja eftir mitt ár 2013. Ef öll Evrópa 

er skoðuð kemur í ljós að atvinnuþáttaka er mest á Íslandi eða 81,6 prósent. 

Noregur kemur næst á eftir af Norðurlandaþjóðunum með 75,6 prósent.  Minnst er 

atvinnuþátttakan í Finnlandi, 70,3 prósent og næst minnst í Danmörku þar sem hún 

er 73 prósent. Þrátt fyrir að talsverðu muni á Íslandi þar sem atvinnuþátttaka er 

mest og á Finnlandi þar sem hún er minnst eru allar Norðurlandaþjóðirnar með 

atvinnuþátttöku vel yfir meðaltali 28 Evrópusambandsríkja sem er 64,1 prósent. 

(Eurostat, e.d.-a).  

Mynd 1. Heildaratvinnuþátttaka þriðja ársfjórðung 2013. Heimild Eurostat (e.d.-a).  

Ársfjórðungstölur síðustu tveggja ára sýna að atvinnuþátttaka Íslendinga er á bilinu 

77,1 (fyrsta ársfjórðung 2012) til 81,6 prósent. Sviss fylgir á hæla Íslands með 79,4 

prósent en löndin tvö mælast sitt á hvað með mesta atvinnuþátttöku í Evrópu 

(Eurostat, e.d.-a). Skýringarnar á mikilli atvinnuþátttöku Íslendinga eru lítið 

atvinnuleysi og hátt hlutfall kvenna og ungs fólks á vinnumarkaði (McKinsey, 

2012). 

Mynd 2 sýnir að hlutfallslega fleiri karlar og konur voru á vinnumarkaði á 

Íslandi árið 2012 en á hinum Norðurlöndunum og vel yfir meðallagi 28 

Evrópusambandsríkja.  

 

 

Mynd 2. Atvinnuþátttaka karla og kvenna í prósentum árið 2012.  Heimild: Eurostat (e.d.-b). 

81,5 prósent íslenskra karla voru þátttakendur í atvinnulífinu árið 2012 og 77,8 

prósent kvenna samkvæmt nýjustu tölum Eurostat. Þannig voru 11,9 

prósentustigum fleiri karlar á vinnumarkaði á Íslandi en meðaltal 

Evrópusambandsríkjanna segir til um. Atvinnuþátttaka íslenskra kvenna er meiri en 

atvinnuþátttaka karla á Norðurlöndunum. 19,3 prósentustigum munar þegar 

atvinnuþátttaka kvenna á Íslandi og í Evrópusambandsríkjunum er skoðuð. 

Munurinn er minni samanborið við Norðurlöndin en samt talsverður. Þar munar 7,8 

prósentustigum á Danmörku og Íslandi (Eurostat, e.d.-b). 

3.2 Vinnutími 

Stefán Ólafsson (1996) fjallar um samband hagsældar og vinnumenningar þjóða í 

bók sinni Hugarfar og hagvöxtur. Út frá tölfræðilegum gögnum kemst hann að því 

að Bandaríkjamenn, Kanadamenn og Íslendingar trúi öðrum fremur á gildi 

vinnusemi. Í sömu gögnum kemur fram að aðeins fimmtungur Dana trúir á gildi 

vinnuseminnar og telur frekar að heppni og sambönd hafi áhrif á velgengni. Þar 

skáru Danir sig úr þó aðrar spurningar um gildi vinnunnar bentu ekki til þess að 

Danir væru vinnufælnari en aðrar þjóðir. Hugsanlegt er að háir skattar valdi því að 

umframvinna skili litlu í Danmörku. Í fyrri athugunum Stefáns hafði komið fram að 

almennt væri meira unnið í ríkari löndum og að beint jákvætt samband væri á milli 

jákvæðra vinnuviðhorfa og hversu mikið er unnið.  

Tafla 1 sýnir fjölda unninna vinnustunda á ári að teknu tilliti til frídaga. Inn 

í stundafjöldanum eru ekki ógreidd yfirvinna eða ógreidd fjarvera af einhverjum 

orsökum. Tölurnar sýna að á ársgrundvelli vinna Íslendingar að meðaltali 286 

klukkustundum meira en Norðmenn eða rúmlega sjö 40 stunda vinnuvikum. Sé 

miðað við Danmörku munar fjórum 40 stunda vinnuvikum eða 160 stundum 

(OECD, e.d.-c). 

 Tafla 1. Árlegur fjöldi unninna vinnustunda á mann árið 2012  

 

                                Klst. 

Danmörk                                                                          1546 

Finland                                                                             1672 

Ísland                                                                              1706 

Noregur                                                                                                                                              1420 

Svíþjóð                                                                           1621 
      Heimild: (OECD, e.d.-c). 

 

Lög um fjörtíu stunda vinnuviku voru sett á Alþingi í lok árs 1971. Almennt miðast 

vinnuvikan við átta klukkustundir í dagvinnu, fimm virka daga vikunnar. Að þeim 

tímafjölda loknum tekur við yfirvinna (Alþingi, e.d.). Samkvæmt tölum frá Eurostat 

(e.d.-c) vinna Íslendingar meiri yfirvinnu en aðrar Evrópuþjóðir. 

Mynd 3 sýnir að Íslendingar unnu mun meiri yfirvinnu á viku en aðrar 

þjóðir í Evrópu árið 2004. Á meðan hver vinnandi Íslendingur skilar að meðaltali 

4,4 yfirvinnustundum á viku vinna bæði Danir og Norðmenn að meðaltali 0,4 

stundir (Eurostat, e.d.-c).  

 

 
 

Mynd 3. Fjöldi yfirvinnustunda á viku árið 2004 eftir þjóðerni. Heimild Eurostat (e.d.-c). 

 

3.3 Hlutastörf  

Þeir sem vinna að jafnaði meira en 35 vinnustundir á viku teljast vera í fullu starfi 

samkvæmt Hagstofu Íslands. Í hlutastarfi teljast þeir sem vinna 1 til 34 

klukkustundir að jafnaði í viku hverri (Hagstofa Íslands, e.d.-a). Ekkert alþjóðlegt 

viðmið er um hversu margar eða fáar vinnustundir teljast vera hlutastarf sem gerir 

alþjóðlegan samanburð á fullu starfi og hlutastarfi erfiðan. Samkvæmt skilgreiningu 

OECD telst hlutastarf vera 30 stundir eða minna á viku. Á Norðurlöndunum er að 

jafnaði miðað við 35 stundir (OECD, e.d.-c).  

Hlutfall hlutastarfa hefur farið vaxandi í hinum vestræna heimi og flestir 

þeirra sem vinna hlutastörf hafa valið slíkt vinnufyrirkomulag. Mun fleiri konur en 

karlar vinna hlutastörf, frekar þær sem eiga maka. Oft eru það konur sem hafa litla 

menntun og eru í verr metnum störfum. Bæði kostir og gallar fylgja hlutastörfum. 

Ókostirnir liggja helst í því að hlutastörf eru oft verr metin í samfélaginu auk þess 

sem launin eru jafnan lægri, minni möguleikar á starfsframa og minna 

atvinnuöryggi (OECD, 2010; Engelbrecht, 2013). Kostirnir fyrir einstaklinga felast 

helst í minni streitu, auðveldari samræmingu fjölskyldu- og atvinnulífs auk þess 

sem þeir hafa oft betri stjórn á vinnutíma sínum heldur en þeir sem vinna fulla 

vinnu. Fyrir samfélagið stuðla hlutastörf að meiri atvinnuþátttöku og nýtingu 

vinnuaflsins (OECD, 2010). 

Mynd 4 sýnir hlutfall kvenna í hlutastörfum á Norðurlöndunum, auk 

meðaltals Evrópusambandsríkjanna. Mjög lágt hlutfall kvenna er í hlutastörfum í 

Finnlandi eins og myndin sýnir. Árið 2007 voru fleiri íslenskar konur í hlutastarfi 

en að meðaltali í Evrópusambandsríkjum. Árið 2012 hafði hlutfallið á Íslandi 

lækkað úr 36 prósentum í 31,4 prósent. Á sama tíma hækkaði hlutfallið í 

Evrópusambandinu úr 30,6 prósentum í 31,9 prósent. Hlutfallslega eru flestar konur 

í hlutastarfi í Noregi í þessum samanburði (Eurostat. e.d.-d). 

 

 
 

Mynd 4. Hlutfall kvenna á vinnumarkaði í hlutastarfi árin 2007 og 2012. 

Heimild: Eurostat (e.d.-d). 

Á mynd 5 sést að körlum í hlutastarfi hefur fjölgað hlutfallslega á Norðurlöndunum 

milli áranna 2007 og 2012. Íslenskum körlum í hlutastarfi hefur fjölgað 

hlutfallslega en eru þó færri í hlutastörfum á Íslandi en í Noregi, Danmörku og 

Svíþjóð þó munurinn sé minni en árið 2007. 10,9 prósent karla á íslenskum 

vinnumarkaði voru í hlutastarfi árið 2012 samanborið við 14,3 prósent í Noregi og 

14,8 prósent í Danmörku (Eurostat. e.d.-d). 

 

 
 

Mynd 5. Hlutfall karla á vinnumarkaði í hlutastarfi árin 2007 og 2012. Heimild: Eurostat 

(e.d.-d). 

 

3.4 Framleiðsla 

Há landsframleiðsla Íslands í alþjóðlegum samaburði skýrist af löngum 

vinnudögum og mikilli atvinnuþátttöku. Vinnusemi Íslendinga skilar sér því ekki í 

framleiðni sem sést best á því að framleiðsla Norðurlandaþjóðanna er svipuð þrátt 

fyrir mun styttri vinnutíma. Sé skoðuð framleiðni á hvern unnin klukkutíma fellur 

landsframleiðsla Íslands um fjórðung og er á pari við Grikkland og Slóvenínu 

(McKinsey, 2012; Katrín Ólafsdóttir, 2008). 

 Á mynd 6 má sjá að Ísland er yfir meðaltali OECD ríkjanna þegar 

framleiðni á hvern mann á ári er skoðuð. Ísland er það fimmtánda í röðinni af 

löndum OECD (OECD, e.d.-a). 

 

 

 

0

5

10

15

20

25

30

35

40

45

Ísland Noregur Danmörk Svíþjóð Finnland ESB (28)

Karlar 2007

Karlar 2012



25 

 
 

Mynd 6. Verg landsframleiðsla í USD á mann árið 2012. Heimild OECD (e.d.-a). 

 

Mynd 7 sýnir að staða Íslands breytist þegar framleiðni á hvern klukkutíma er 

skoðuð og tillit er tekið til þess hversu langur vinnutími liggur að baki. Borið saman 

við mynd 3 fellur Ísland úr fimmtánda sæti í það tuttugusta og er nú undir meðaltali 

OECD ríkjanna (OECD, e.d.-c). 

 

 

Mynd 7. Verg landsframleiðsla á hvern klukkutíma árið 2012. Heimild OECD (e.d.-b). 

3.5 Laun 

Árið 2006 voru laun á Íslandi í evrum með þeim hæstu í Evrópu. Aðeins voru 

greidd hærri laun í Noregi og í Lúxemborg. Laun í þessum þremur löndum voru um 

60 prósent yfir meðaltali Evrópusambandsríkjanna. Þegar tekið var tillit til verðlags 

færðust íslensk laun nær meðaltalinu og féllu úr þriðja sætinu í það níunda. Þegar 

skoðað er hlutfall yfirvinnu af greiddum launum var Ísland á toppnum árið 2006 þar 

sem yfirvinna var 15 prósent af mánaðarlaunum. Næstu lönd á eftir voru Malta og 

Austurríki þar sem yfirvinna var 6 prósent launa (Hagstofa Íslands, 2010). 

 Mynd 8 sýnir að Ísland stóð nokkuð vel í evrópskum samanburði á launum 

árið 2006 og var í tíunda sæti af þeim löndum sem tóku þátt í könnuninni. Vert er 

að taka fram að Sviss, sem líklega væri fyrir ofan Ísland var ekki með í 

launakönnuninni þetta ár. Íslensku árslaunin voru 32.341 evra en voru hæst í Noregi 

af Norðurlöndunum, þar sem voru þau 34.118 evrur (Hagstofa Íslands, 2010).  

 

Mynd 8. Árslaun í evrum árið 2006 að jafnvirðisgildi. Heimild: Hagstofa Íslands (2010). 

 

Eftir hrun bankanna árið 2008 breyttist staða Íslands. Á mynd 9 má sjá að Ísland 

Íslandi, umreiknuð í evrur, rétt undir meðaltali Evrópusambandsríkjanna. Þar með 

féllu launin, að teknu tilliti til verðlags, um tíu sæti frá árinu 2006 og var Ísland því 

komið í  19. sæti árið 2010. Hér hefur Sviss bæst í hóp þeirra landa sem voru með í 

könnuninni og má því ætla að fall Íslands á milli áranna sé um níu sæti (Hagstofa 

Íslands, 2012). 

 

 

Mynd 9. Árslaun í evrum árið 2010 að jafnvirðisgildi. Heimild: Hagstofa Íslands (2012). 

4 Aðferðir og gögn  

Vinna við rannsóknina hófst í september 2013 og lauk í desember sama ár. 

Þátttakendur voru þrjár konur og tveir karlar sem hafa unnið og búið með 

fjölskyldu sinni á Íslandi og í Danmörku. Einstaklingar sem allir hafa grundvöll til 

að bera saman vinnumenningu og vinnutíma landanna. Í þessum kafla verður 

vinnuferli rannsóknarinnar kynnt, ásamt því sem gerð verður grein fyrir markmiði 

hennar, rannsóknaraðferðum, þátttakendum, söfnun og úrvinnslu gagna. 

4.1 Markmið og rannsóknarspurningar 

Markmið rannsóknarinnar er að varpa ljósi á vinnumenningu á Íslandi og á 

Norðurlöndunum, með áherslu á samræmingu fjölskyldu og atvinnulífs. Þegar að 

þrjú viðtöl höfðu verið afrituð og greind vakti munur á vinnutíma mesta athyli. 

Fyrstu viðtölin leiddu því að þeirri ákvörðun að skoða vinnutíma betur og vilja til 

að varpa frekara ljósi á það af hverju Íslendingar vinna svo mikið sem raun ber 

vitni. Tvö viðtöl voru því tekin til viðbótar til að fá enn skýrari mynd af upplifun 

fólks á þessum mun og hverjar mögulegar ástæður gætu verið. Er þörf á 

breytingum? Í hverju munurinn felst helst og hvað væri áhugavert að skoða frekar.  

4.2 Rannsóknaraðferðir 

Rannsóknin var unnin samkvæmt eigindlegum rannsóknaraðferðum (e. Qualitative 

research). Opin viðtöl eru ein aðferð eigindlegra rannsókna. Með þeim geta 

þátttakendur tjáð sig með eigin orðum um líf sitt og hugsanir. Markmið þeirra er að 

kynnast upplifun fólks og túlka hegðun þess og orð. Viðtöl geta líka verið hálfopin 

(e. semi structural interviews) þar sem stuðst er við ákveðinn viðtalsramma. 

Markmiðið er að reyna að ná fram óformlegu spjalli milli viðmælenda og 

rannsakanda. Lýsandi gögnum er safnað til að ná fram skilningi og sýn þátttakenda 

á aðstæðum sínum. Notuð er aðleiðsla þar sem kenningar og tilgátur geta orðið til 

úr gögnunum í stað þess að gengið sé út frá heildstæðri kenningu eða kenningum í 

byrjun rannsóknar. Rannsakandinn setur sig í spor viðmælenda til að komast nær 

viðfangsefninu í gegnum upplifun þeirra. Ætlunin er ekki að alhæfa á þýðið 

(Esterberg, 2006; Taylor og Bogdan, 1998). Við greiningu fyrstu þriggja viðtalanna 

var ljóst að vinnutími og annað tengt honum var fyrirferðarmikið og var því 

megináhersla lögð á nánari skoðun þess. 

4.3 Undirbúningur 

Undirbúningur rannsóknarinnar hófst í byrjun september. Í upphafi var byggt undir 

fræðilega hlutann með söfnun heimilda auk þess sem snörur voru lagðar fyrir 

hugsanlega þátttakendur í rannsókninni. Samskiptavefurinn Facebook var helsti 

vettvangur við leit að viðmælendum og barst nokkur fjöldi ábendinga sem varð til 

þess að nægjanlegur fjöldi fannst. Sami vettvangur var notaður til að ná sambandi 

við viðmælendur, kynna þeim efni rannsóknarinnar og spyrja hvort þeir hefðu hug á 

þátttöku. Flestir sem leitað var til tóku fyrirspurninni vel og urðu við beiðninni. 

4.4 Þátttakendur 

Alls tóku þrjár konur og tveir karlar þátt í rannsókninni. Til að tryggja trúnað og 

leynd var nöfnum viðmælendanna breytt auk þess sem aðrar upplýsingar sem raktar 

gætu verið til þeirra voru fjarlægðar af fremsta megni. Allir þátttakendur samþykktu 

að viðtalið við þá yrði hljóðritað. 

Ég leitaði eftir þátttakendum sem höfðu unnið launavinnu og höfðu búið 

með fjölskyldu bæði á Íslandi og á einhverju hinna Norðurlandanna. Flestir sem 

voru til í viðtal höfðu búið og unnið í Danmörku og ég ákvað því að halda mig við 

viðmælendur sem höfðu verið þar, í von um að myndin yrði skýrari. 

Erla Guðmundsdóttir bjó í Danmörku í tvö ár með eiginmanni og tveimur 

börnum. Hún starfaði þar sem leikskólakennari allan tímann eins og hún hafði gert 

hér á landi. Eftir að þau fluttu heim aftur fjölgaði börnunum. Hún gat því lýst 

upplifun sinni af eigin lífi og fékk á sama tíma innsýn í líf foreldra barna á 

leikskólanum þar sem hún starfaði. 

Jóna Sigfúsdóttir er í sambúð með dönskum manni. Þau eiga tvær dætur 

sem fæddust í Danmörku en þau fluttu til Íslands á meðan dæturnar voru litlar. Í 

báðum löndunum hefur Jóna unnið skrifstofustörf sem í eðli sínu eru ekki 

fullkomlega sambærileg. 

Svanhildur Gunnsteinsdóttir er forritari sem flutti út til Danmerkur ásamt 

eiginmanni og þremur börnum. Fjórða barnið fæddist ytra þar sem þau buggu í 

nokkur ár. Fyrstu árin ytra starfaði hún meðal annars með öðrum íslenskum 

forriturum. 

Baldur Guðbrandsson vinnur við kjötframleiðslu og flutti til Danmerkur 

ásamt unnustu og tveimur börnum. Þriðja barnið fæddist ytra og það fjórða eftir að 

fjölskyldan snéri aftur heim til Íslands. Þau bjuggu í Danmörku í fjögur ár og 

starfaði hann í sambærilegu starfi þar og hann gerði hér á landi áður en þau fluttu 

út. 

Karl Óttarsson vinnur við tölvur. Hann lærði úti, þar sem hann kynntist 

konunni sinni og eignaðist með henni tvö börn. Fyrir um ári síðan fluttu þau heim 

með börnin tvö. Starf hans hér er sambærilegt við starfið sem hann gegndi ytra, þó 

þau séu ekki alveg eins. Fjölskyldan flutti heim fyrir um ári síðan. 

4.5 Gagnasöfnun 

Gögnum var safnað með hálfopnum viðtölum. Ákveðinn viðtalsrammi var hafður 

til viðmiðunar og stefnt að því að hafa andrúmloftið frjálslegt og þægilegt. 

Viðmælendur höfðu kost á að tjá sig með eigin orðum og koma því að sem þeim 

fannst mikilvægt. Ég lagði mig fram um að hlusta vandlega á viðmælendur og grípa 

á lofti það óvænta sem fram kom og spurði nánar (Esterber, 2006). Viðtölin fóru 

ýmist fram á heimilum viðmælenda, vinnustöðum þeirra eða í viðtalsherbergi á 

Þjóðarbókhlöðunni. 

4.6 Úrvinnsla gagna 

Fljótlega eftir að viðtölin höfðu verið tekin voru þau afrituð orðrétt. Skráð voru öll 

milliorð, þagnir, hlátur og annað þess háttar. Eins kemur fram í afrituninni ef 

viðmælandi notaði látbrað eða breytti röddinni til áhersluauka. Inn á milli eru  

athugasemdir og vangaveltur rannsakenda skráðar. Að afritun lokinni voru gögnin 

greind og lesin nokkrum sinnum yfir þar til að hægt var að greina sameiginleg 

þemu og komin drög að niðurstöðum. Tók þá við ítarlegri greining þar til 

niðurstöður ritgerðarinnar lágu fyrir. Öll gögn voru trúnaðarmál og merkt sem slík. 

Rannsakandi einn hafði aðgang að gögnunum. Að úrvinnslu lokinni var öllum 

gögnum eytt. 

5 Niðurstöður 

Vinnutími varð strax áberandi í fyrstu viðtölunum án þess að lagt væri upp með 

hann sem viðfangsefni. Vegna þess hversu vægi vinnutímans varð þungt ákvað ég 

að leggja megináherslu á þann þátt enda snerti vinnutími með einum eða öðrum 

hætti flest þemun. Í seinni viðtölunum var sérstök áhersla lögð á vinnutímann í von 

um að skýra enn frekar áhrif hans á vinnandi fólks. Hér á eftir verður dregið fram 

það sem viðtölin leiddu í ljós eftir greiningu þeirra. 

5.1 Vinnutími 

Undantekningalaust kom vinnutími oft við sögu í fyrstu þremur viðtölunum sem 

varð til þess að vinnutími var gerður að meginefni þessarar ritgerðar. Þó að 

vinnutíma hafi ekki verið eins háttað hjá öllum viðmælendum kom yfirleitt til 

umræðu upplifun þátttakenda af hóflegum vinnutíma í viðmiðunarlandinu. Tveir 

viðmælendanna unnu ekki minna í Danmörku en á Íslandi en bæði karl og kona 

unnu hjá tæknifyrirtækjum. Konan upplifði að mikil vinna á hennar vinnustað væri 

bundin við hana sjálfa og Íslendinga sem hún vann með. Danirnir pössuðu flestir 

upp á að fara heim að venjulegum vinnutíma loknum. 

 Jóna segir Dani almennt ekki vinna lengur en frá níu til fjögur eða fimm á 

daginn og því sé lítið mál að vera móðir í fullu starfi þar í landi. Að sögn 

leikskólakennarans Erlu undruðust Danir lengd vinnuvikunnar á Íslandi og kölluðu 

íslenska 40 tíma vinnuviku þrældóm. Þegar hún bjó ytra var venjuleg vinnuvika 37 

tímar en flestir sem störfuðu í svipuðum störfum og hún unnu í kringum 30 tíma á 

viku. „Það er búið að tala um það í mörg ár að stytta vinnuvikuna á Íslandi og það 

er alveg kominn tími á það,“ sagði hún. Ekki sé nóg að tala um að það þurfi að gera 

betur við fjölskyldufólk. Það sé tómt mál að tala um á meðan fólk vinni átta tíma á 

dag fimm daga vikunnar.  

 Svanhildur minnist þess að skrifstofur tölvufyrirtækisins, sem hún vann hjá í 

Danmörku, hafi tæmst klukkan þrjú á föstudögum. Í fyrstu vann hún þar með 

nokkrum öðrum íslenskum forriturum. Hún segir mikinn mun hafa verið á 

vinnutíma þeirra og innfæddra þrátt fyrir að allir hafi unnið fyrir sama fyrirtæki. 

Flesta daga hafi Danirnir ekki unnið lengur en til fjögur, þó auðvitað hafi komið 

fyrir að einstaka starfsmaður hafi unnið lengur með Íslendingunum sem þar 

störfuðu.  

 Vinnutími Baldurs í Danmörku hófst klukkan fjögur að nóttu og lauk tólf á 

hádegi. Vegna vinnutímans gat hann sjaldnast sofið sjö til átta tíma í einu heldur 

varð að skipta svefninum í tvo lúra sem oft reyndist erfitt. Síðar gafst honum kostur 

á að vinna næturvaktir sem honum líkaði betur, þannig gat hann sofið á meðan 

konan og börnin sóttu skóla. Vinnutíminn var óhefðbundinn en það heyrði til 

undantekinga að hann væri beðinn um að vinna yfirvinnu. Umsaminn vinnutími 

stóðst oftast. Baldur telur ýmislegt líklegt til að ýta undir hóflegan vinnutíma i 

Danmörku, fyrir það fyrsta sé yfirvinna sjaldan í boði og þar fyrir utan væri flókið 

skattkerfi vinnuletjandi. Auknar tekjur hafi í för með sér endurútreikninga og 

endurgreiðslur til skattsins sem fáir nenni að standa í. Á móti telur hann líkur á að 

ekki sé öll sagan sögð þegar tölur um vinnustundir Dana eru teknar saman. Að hans 

mati eru yfirvinnustundirnar fleiri þar sem fólk vinnur svarta vinnu. Í það minnsta 

hafi margir vinnufélaga hans í kjötiðninni unnið svart með aðalvinnunni sem kom 

honum mjög á óvart. Sjálfur hafði hann heyrt að Danir ynnu litla sem enga 

yfirvinnu og að á móti yfirvinnu kæmi frí. Út frá reynslu Baldurs er erfitt að gera 

sér grein fyrir hvort að svört vinna sé algeng þó slíkt hafi tíðkast hjá mörgum af 

hans vinnufélögum. Í viðtalinu sagði Baldur líka frá dönskum manni, 

umsjónarmanni leigubygginga. Sá hafði nánast aldrei möguleika á yfirvinnu nema 

þegar þurfti að moka frá húsunum vegna fannfergis. „Hann er alltaf hoppandi 

glaður þegar það kom snjór því þá fékk hann einhverja aukatíma sem allir voru 

teknir út í lengra sumarfríi og það var hann kátur með.“ 

 Aðspurður segist Karl, sem vann hjá tæknifyrirtæki, upplifa svipaðan 

vinnutíma hér á landi og í Danmörku. Það komi hins vegar til af því að síðasta árið 

úti hafði hann dregið verulega úr vinnu frá því sem áður var. „Fyrir það var ég oft 

að vinna alveg eins og skepna. Mér finnst alltaf svolítið fyndið þegar ég heyri því 

fleygt hér heima að við Íslendingar vinnum svo mikið meira. Ég gæti reyndar alveg 

trúað því að Íslendingar vinni meira en þá þurfa þeir líka, í sumum tilfellum, að 

vinna andskoti mikið. Því að ég veit að það voru alla vega tvö ár sem það að vinna 

tíu, ellefu tíma á dag var alls ekki óalgengt hjá mér.“ 

5.2 Yfirvinna 

Linder (2000) segir heildaráhrif yfirvinnu neikvæð á launþegann þó að hún sé vel 

borguð. Yfirvinna er sá tími sem unninn er eftir að venjulegri vinnuskyldu lýkur. 

Atvinnulífinu tilheyrir oft yfirvinna þó misjafnt sé á milli landa hversu stóran sess 

hún skipar. Lee, McCann og Messenger (2007) segja hagsæld ríkja vísbendingu um 

hversu vel hefur gengið að draga úr vinnustundum. Þróunin sé hins vegar mishröð 

og dæmi séu um lönd þar sem að vinnutími hafi lengst þrátt fyrir efnahagslega 

velgengni. Mörg dæmi séu um að lagalegt umhverfi fyrirtækja og styrkur 

stéttarfélaga ráði miklu um hversu langur ríkjandi vinnutími er. Nýjustu tölur 

Eurostat um yfirvinnu Evrópubúa frá árinu 2004 sýna að Íslendingar vinna mun 

meiri yfirvinnu en aðrar þjóðir álfunnar. Samanborið við Norðurlöndin, sem 

Íslendingar vilja gjarnan bera sig saman við, kemur í ljós mikill munur á yfirvinnu. 

Af þeim unnu Íslendingar langmesta yfirvinnu á viðmiðunarárinu eða 4,4 stundir á 

viku að meðaltali. Yfirvinnustundir hinna Norðurlandaþjóðanna voru mun færri en 

þeir unnu fimm til ellefu sinnum minni yfirvinnu að meðaltali. Upplifun 

viðmælenda rannsóknarinnar er í samræmi við það sem hér að framan hefur verið 

talið. 

 Jóna sagðist mjög sjaldan hafa þurft að vinna yfirvinnu þegar hún starfaði í 

Danmörku og það hafi henni líkað vel. „...það eru engar kröfur gerðar um 

yfirvinnu...“. Viðhorfið hafi verið allt annað á Íslandi þar sem „... þú ert aumingi ef 

þú vinnur ekki yfirvinnu...“. Máli sínu til stuðnings segir hún frá kröfu um 

yfirvinnu sem sem gerð var á hana eftir að hún flutti aftur til Íslands. Yfirmaður 

hennar ætlaðist til þess að allir í starfsmenn deildarinnar kæmu og ynnu eins og 

brjálæðingar eina helgina, þannig hefði árlegt verkefni alltaf verið klárað. Í því 

fælist ákveðin stemning og pizzuát. Sjálfri fannst Jónu þetta ekki bara óþarfi heldur 

hreint og beint fáránlegt, nær hefði verið að byrja verkefnið fyrr og vinna það innan 

venjulegs vinnutíma eins og hún hafði reynt að stuðla að. Á þessum tíma var Jóna 

með lítil börn og eiginmaður hennar vann um helgar. Hún sagðist ekki getað unnið 

verkefnið á þennan hátt. Neitunin kostaði viðvarandi leiðindi í samskiptum við 

yfirmanninn sem ekki tókst að leysa úr. 

Upplifun Erlu af viðhorfi til yfirvinnu í Danmörku var að yfirvinna væri 

almennt ekki hluti af menningunni. Á hennar vinnustað var ekki kostur á öðru en að 

taka yfirvinnu út í fríi. Hún undraðist hvernig það gat gengið upp til lengdar því 

alltaf þurfti einhvern til að leysa af. Hennar mat var að Danirnir forðuðust yfirvinnu 

og vildu helst ekki vinna meira en þeir þyrftu. Þeir hafi hins vegar sinnt vinnunni 

sinni á meðan þeir væru í henni. Sjálf tók hún yfirleitt að sér að vinna yfirvinnu ef 

hún var beðin um slíkt, hún gat þó alltaf neitað án þess að nokkrar athugasemdir 

væru gerðar við það. Fríið sem hún fékk á móti yfirvinnunni nýtti hún með 

fjölskyldunni. „Það hefði líka stundum verið fínt að fá auka pening fyrir yfirvinnu 

en mér fannst þetta rosa gott,“ segir Erla sem kann að meta fríið sem kemur á móti 

yfirvinnunni.  

Svanhildur er forritari sem vinnur mikið hvar sem hún býr og hefur ekki séð 

ástæðu til að breyta því á meðan starfsorkan er til staðar. Hennar krafa snýst um að 

vera í skemmtilegri vinnu. Svanhildur lýsir vinnutímanum í Danmörku: „Mér var 

alveg sama þó að allir færu heim klukkan þrjú og ég þyrfti að vinna áfram ef ég var 

með eitthvað sem ég var búin að taka að mér. Ég ætlaði að klára það. Ég færi ekkert 

að væla yfir því, skilurðu. “ Yfirvinnuna fékk hún hvorki borgaða í peningum né í 

fríi og það sama átti við um þá Íslendinga sem hún vann með. Eiginmaður 

Svanhildar sá um umönnun barnanna þegar hún þurfti að vinna mikið og þar með 

tókst samræming fjölskyldu og atvinnulífs. Bæði í Danmörku og á Íslandi hefur 

Svanhildur haft sveigjanlegan vinnutíma þó hún hafi lítið nýtt það til að fara 

snemma eða mæta seint eftir vinnutarnir. „Það var alveg jafn mikið að gera daginn 

eftir...“ Hún virðist hafa tekið miklu álagi á vinnustaðnum persónulega á sama tíma 

og Danirnir lögðu sín verkefni frá sér og héldu áfram þar sem frá var horfið næsta 

vinnudag. Á Íslandi fær hún yfirvinnuna borgaða og er sáttari. Aðspurð um frí á 

móti yfirvinnu sagði hún að Danirnir hefðu líklega samið þannig en það gerðu 

hvorki hún né þeir Íslendingar sem hún starfaði með. Hún segir vinnuumhverfið á 

Íslandi eiga betur við hana. Hér sé umhverfið í takti við hana sjálfa bæði varðandi 

skipulag og vinnutíma. „Vinnumenningin er bara miklu, miklu skemmtilegri 

hérna...“. 

Í lok viðtalsins við Jónu þegar farið var yfir helstu atriði kom hún aftur inn á 

vinnutímann og ræddi um bróður sinn sem vann í Noregi. Í samtali við hann hefði 

hún undrast að hann væri að vinna á sunnudegi, var hissa á að slíkt tíðkaðist þar. 

Bróðirinn svaraði því til að þeir sem ynnu of mikið væru áminntir og tók fram að 

það væru bara Íslendingarnir sem ynnu svona mikið.  

Jóna segir áhersluna á yfirvinnu hér á landi vera hugsunarskekkju, þar sem 

afköst fari ekki endilega eftir því hve miklum tíma er eytt í vinnunni. Tölur um 

framleiðslu þjóða styður við þá skoðun Jónu því hún sýnir að framleiðsla hér á 

landi er sú sama eða minni en í mörgum nágrannalöndum þrátt fyrir mun lengri 

vinnudag. Skýring á hárri landsframleiðslu liggur í löngum vinnudögum og mikilli 

atvinnuþátttöku, ekki síst mikilli atvinnuþátttöku kvenna. Sé framleiðni á hvern 

klukkutíma skoðuð fellur landsframleiðsla Íslands um fjórðung (McKinsey, 2012; 

Katrín Ólafsdóttir, 2008). 

Baldur, sem er kjötiðnaðarmaður, vann mikla yfirvinnu áður en fjölskyldan 

flutti til Danmerkur. Eftir flutningana heyrði það hins vegar til undantekninga að 

hann ynni yfirvinnu, í mesta lagi einn klukkutíma ef mikið lá við. Hann segir álagið 

í vinnunni hafa verið meira í Danmörku vegna þess að vinnan var að stórum hluta 

utan hefðbundins vinnutíma og vegna þess að klára þurfti ákveðin verk á átta tíma 

vinnudegi. Aðspurður um launin segir hann þau hafa verið svipuð. Síðar í viðtalinu 

kom í ljós að hann þurfti að vinna 20 til 30 tíma í yfirvinnu á mánuði á Íslandi til að 

ná upp kaupinu. Þess hafi ekki þurft í Danmörku né verið í boði því fjölskyldan hafi 

haft það fínt á á einum launum. Námslánin sem konan hans fékk voru notuð til að 

standa undir kostnaði af íslenskum skuldbindingum, restin var lögð til hliðar og 

geymd upp í útborgun á húsnæði. 

Eftir að Baldur flutti með fjölskyldunni aftur til Íslands hóf hann störf hjá 

sama fyrirtæki og hann starfaði hjá áður en fjölskyldan flutti utan. Hann segir margt 

hafa breyst, skipt hafi verið um eigendur og endurskipulagning sem staðið hafi yfir 

síðustu ár hafi stuðlað að því að fækka vinnustundum. Markmiðið sé að hafa þær 

ekki fleiri en átta á dag. Hagræðing liggi að baki fækkun vinnustundanna. 

Yfirvinnan kosti fyrirtækið mikið. „Við vinnum í miklum kulda og mikil yfirvinna 

býður upp á mikil veikindi og þetta er bara mikill kostnaður fyrir fyrirtækið, öll 

þessi yfirvinna. Þannig að markmiðið er að reyna að draga úr henni og reyna að fá 

sem mest út úr fólkinu á átta tímum.“ Þrátt fyrir það að Baldur hafi unnið mikið 

þegar yfirvinnan var í boði bætir hann við að líklega hafi það verið ákveðinn tími 

sem sé liðinn. Í dag er hann sáttur ef launin fyrir venjulegan vinnudag duga til þess 

að fjölskyldan geti haft það ágætt. 

Í tæknifyrirtækinu sem Karl vann hjá í Danmörku segir hann það hafa ráðist 

af hópum og verkefnum innan fyrirtækisins hvort að fólk hafi unnið yfirvinnu. 

Sjálfur sá hann yfirvinnuna sem leið til að að sanna sig innan fyrirtækisins. Ekki 

hafi komið annað til greina en að ljúka verkefnum sem honum voru falin á tilsettum 

tíma. „Ef þú vilt láta taka mark á þér innan fyrirtækisins að þá þarftu að vinna eins 

og skepna, það er ósköp einfalt.“ Ekki hafi verið bein krafa um að vinna yfirvinnu 

heldur hafi pressa falist í verkefnum sem ljúka þurfti innan tiltekins tíma. Hann 

segir mikið vinnuálag geta gengið upp í ákveðinn tíma en leiði á endanum til að 

fólk brenni út í starfi. Yfirvinnan var ólaunuð í hans tilfelli, á móti hafi komið 

sveigjanleiki til að mæta seint eða fara fyrr. „Það var svo auðvitað enginn tími fyrir 

það þarna...“ Linder (2000) segir yfirvinnu setja ný viðmið um lengd vinnutíma og 

hafi þar af leiðandi neikvæð áhrif á atvinnuleysi. Vinnuálag Karls fólst í verkefnum 

sem ljúka átti fyrir ákveðinn tíma. Þegar það tókst höfðu verið sett ný viðmið um 

hvers kyns verkefni hægt væri að klára á takmörkuðum tíma. Ekki var þörf á að 

ráða fleiri starfsmenn á meðan ekki þurfti fleiri til að ljúka verkefnunum. Þeir sem 

Karl þekkti úti unnu almennt ekki eins mikið og hann, fólk í öðrum geirum 

atvinnulífsins. Hann nefnir þó til sögunnar einn félaga sinn sem hafi farið að vinna 

mjög mikið með breyttum verkefnum á sínum vinnustað. 

Eftir að Karl flutti aftur heim hefur hann unnið litla yfirvinnu eins og hann 

gerði síðasta árið úti í Danmörku. Breytt fjölskyldustaða ræður mestu þar um. 

Björgvin segir allar líkur á að hann væri að vinna mun meira ef hann væri barnlaus. 

Þá tæki hann að sér ýmis aukaverkefni sem nú sé einfaldlega ekki tími fyrir. 

Aðspurður hvort sérstök stefna varðandi vinnutíma sé hjá því íslenska fyrirtæki sem 

hann starfi hjá segist hann, eftir umhugsun, telja svo vera. Stefnan snúist aðallega 

um að vinna sig ekki í hel. Mikilvægara sé að sinna vinnunni á meðan á henni 

stendur og mæta aftur ferskur til starfa næsta dag.  

5.3 Hlutastörf 

Erlu þótti eftirtektarvert að karlar ynnu hlutastarf og að það væri bæði vel þekkt og 

þætti eðlilegt í Danmörku. Hún varð talsvert vör við slíkt fyrirkomulag sem 

leikskólakennari. Sjálfri fannst henni það skrýtið í fyrstu og velti fyrir sér hvort það 

skýrðist af leti, það hafi þó ekki verið raunin. Eftir á að hyggja hafi það komið 

henni á óvart þar sem á Íslandi vinni flestir fullt starf.  Sjaldnast sé annað í boði hjá 

vinnuveitendum og að auki hafi fólk almennt ekki efni á því að vinna ekki fullt 

starf. Samkvæmt Eurostat (e.d.-c) hefur körlum í hlutastafi fjölgað hlutfallslega á 

Norðurlöndunum frá 2006 til 2010. Þó breytingin á milli áranna hafi verið mest á 

Íslandi er hlutfall þeirra enn lægra á Íslandi en í Danmörku, munar 3,1 

prósentustigi. 

Í dag er Erla fimm barna móðir og ætlar að fara í 50 til 75 prósenta starf að 

loknu fæðingarorlofi þar sem heimilislífinu fylgja miklar annir. Hún segist þó helst 

vilja vinna fulla starf, þó hún hafi áður sagt að löngu sé tímabært að stytta 

vinnuvikuna á Íslandi. Hún er ekki samkvæm sjálfri sér þegar hún segist bæði vilja 

vinna fullt starf og vinna styttra en fullur starfsdagur á Íslandi segir til um. Þannig 

virðist hlutastarf ekki uppfylla langanir hennar til að vinna minna. Kann það að 

skýrast af viðhofi til hlutastarfa en þau eru almennt verr metin sem speglast í því að 

þau eru jafnan verr launuð en full vinna. Oft eru það konur með litla menntun í verr 

metnum störfum sem vinna hlutastörf (OECD, 2010; Engelbrecht, 2013).   

5.4 Frítími og fjölskyldan 

Verbakel og DiPrete (2008) fjalla um að frítími skipti máli þegar velferð fólks og 

vellíðan er skoðuð. Hann megi nota til margs eins og til að slaka á og upplifa minni 

streitu. Þau vitna í evrópskar kannanir sem sýna að þeir sem vinni minna séu 

hamingjusamari. Mikil vinna geti hins vegar leitt til vanda eins og hjúskaparvanda 

sem síðan hefur áhrif á líðan fólks (Verbakel og Diprete, 2008). Í fyrstu lögðu 

stéttarfélög víða í Evrópu áherslu á styttingu vinnutíma til verndar heilsu launafólks 

og til að rúm væri fyrir fleiri á vinnumarkaðnum. Síðar bættist við krafan um að 

starfsfólk hefði betri möguleika til að samræma fjölskyldu og atvinnulíf. 

Röksemdafærslunni til stuðnings má benda á að rannsóknir hafi sýnt að neikvæð 

fylgni sé á milli langs vinnutíma og hagsældar (Lee, McCann og Messenger, 2007). 

Þátttakendur í þessari rannsókn töldu frítíma betur metinn í Danmörku 

heldur en hér á landi. Flestir komu inn á það beinum orðum eða létu að því liggja í 

viðtölunum. Það kann að ríma við upplifun viðmælendanna á ólíku viðhorfi til 

yfirvinnu þar sem í Danmörku er litið svo á að hún fari fram á tíma sem er fólki 

hvað dýrmætastur.  

Vegna þess hversu viljug Erla var að vinna yfirvinnu gat hún tekið sér góð 

frí inn á milli. Hún fékk ekki greitt fyrir yfirvinnuna heldur tók unnar stundir út í 

fríi sem hún nýtti þegar gesti frá Íslandi bar að garði. Styttri vinnudagar voru líka 

notaðir til að gera eitthvað skemmtilegt saman sem fjölskylda, fara í lautarferðir, 

heimsókn í Tívolí eða til að versla svo ekki þyrfti að eyða tíma í slíkt seinnipart 

dags þegar fleira eins og matarundirbúningur lá fyrir. Á meðan fjölskyldan bjó í 

Danmörku fannst Erlu þau hafa ferðast og gert mikið saman oft án mikils 

tilkostnaðar og því voru gæðastundirnar fleiri.  

Erla segir auðvelt að samræma fjölskyldu og atvinnulíf í Danmörku, að 

minnsta kosti fyrir leikskólakennara. Vegna starfs síns fékk hún nokkra innsýn í líf 

annarra foreldra og fannst þeir almennt hafa tíma fyrir börnin sín, líka þeir sem 

voru í stjórnendastöðum eða í störfum sem kröfðust mikillar menntunar. Þar fer 

dagvist barnanna ekki eftir klukku, annað hvort eru þau í dagvist eða ekki. Það 

nýttu foreldrarnir sér og segir hún ekki óalgengt að annað foreldrið hafi byrjaði að 

vinna snemma dags á meðan hitt sá um að fara með barnið í leikskólann. Síðan hafi 

dæminu verið snúið við og sá sem fór fyrst kom snemma til að sækja barnið. Með 

þessu móti hafi vistunartími barna oft verið mjög hóflegur. Foreldrarnir hafi líka 

gjarnan gefið sér tíma til að leika eða spjalla í rólegheitunum þegar þau komu með 

börnin eða sóttu í leikskólann. Á Íslandi sé hins vegar sá dagvistunartími, sem 

keyptur er, yfirleitt fullnýttur. Foreldrar komi með og sæki börnin oft í miklum 

flýti. Ekki tíðkast að staldra við á leikskólanum og sömuleiðis gerir starfsfólkið 

ekki ráð fyrir því. Erla gerði tilraun til að snúa þessu á danska vísu þegar hún flutti 

aftur heim og fór að vinna. Hún bauð foreldrum inn fyrir sem urðu undrandi og 

vandræðalegir, fæstir höfðu eða gáfu sér tíma til að staldra við, heldur var eins og 

ósýnilegt hlið væri í dyrunum á deildinni.  

 Jóna upplifði að styttri vinnutími í Danmörku auðveldaði fjölskyldunni að 

eiga tíma til samveru. Hins vegar þurfi að taka fleiri þætti inn í myndina. Smæð og 

öryggi Reykjavíkur sé til dæmis til þess fallið að auðvelda ýmislegt. Börnin verði 

fyrr sjálfstæðari og geti gengið sjálf heim úr skólanum, það spari tíma sem svo 

megi nýta til að auka gæði þess tíma sem fjölskyldan á saman. Á móti hjálpi til við 

samræmingu fjölskyldu og atvinnulífs hvað Danir eru afslappaðir gangvart 

íþróttaiðkun ungra barna. Minna sé um að börn stundi íþróttir af fullum krafti og 

því taki tímafrek íþróttaiðkun ekki tíma frá fjölskyldunni. 

5.5 Stórfjölskyldan  

Fyrr á öldum fór vinnan að stærstum hluta fram á og við heimili fólks en það 

breyttist með iðnaðarkapítalismanum. Tengsl vinnunnar við aðrar stofnanir 

samfélagsins eins og við fjölskylduna og trúarlífið rofnuðu. Skilin urðu skörp og 

vinnunni tilheyrði annar tími, annað umhverfi og önnur menning en heima fyrir. 

Vinna og frítími urðu aðskilin með afgerandi hætti (Shor, 1992; Edgell, 2006). 

Viðmælendur rannsóknarinnar virðast flestir sammála um að stórfjölskyldan 

komi minna að uppeldi barna í Danmörku en gengur og gerist á Íslandi, þar sem 

samheldnin sé meiri. Á móti komi að atvinnulífið geri ekki ráð fyrir því að 

stórfjölskyldan hlaupi undir bagga. Jóna segir eðlilegt að foreldrar taki sér frí frá 

vinnu þegar vetrarfrí eru í skólum til að vera með börnunum sínum. Skilin milli 

vinnu og fjölskyldu séu skarpari í Danmörku. Annað hvort ertu í vinnunni eða með 

fjölskyldunni, ekki eins og hér á landi þar sem börnin fari gjarnan í vinnuna með 

foreldrunum þegar svo beri undir. Sjálfri finnst henni óþarfi að hafa eldlínu á milli. 

Allt í lagi sé að börn fari af og til með foreldrum sínum í vinnuna. Þau hafi gott af 

því að kynnast vinnustaðnum og sömuleiðis sé gott fyrir vinnustaðinn að sjá að 

starfsfólkið hafi önnur hlutverk í lífinu. 

 Erla segist hafa tekið eftir því að það sé ekki endilega partur af lífinu í 

Danmörku að eignast börn sem kann að skýra að hluta skarpari skil fjölskyldu og 

atvinnulífs. Á Íslandi sé viðhorfið aftur á móti á þá leið að allir verði að eiga börn 

og samfélagið ýti á fólk að drífa í barneignum, sé það komið á ákveðin aldur. Í 

Danmörku sé nokkuð algengt að fólk hafi ekki áhuga á að eignast börn og enginn 

velti því sérstaklega fyrir sér. Margir sem eignist börn geri það seint, helst þegar 

þeir eru búnir að mennta sig, komnir í gott starf og framtíðarhúsnæði.  

 Stórfjölskyldan kemur fljótt til tals í viðtalinu við Karl. Úti í Danmörku var 

enga hjálp að fá þegar börnin voru veik. Hér heima eru hins vegar til staðar afi og 

amma barnanna sem hætt eru að vinna. Þau sækja börnin tvisvar í viku sem gefur 

foreldrunum svigrúm til að vinna lengur stöku sinnum. Í Danmörku hafi 

foreldrarnir frekar þurft að hafa einhverskonar vaktaskipti til að sinna bæði vinnu 

og fjölskyldu. Þannig hafi hann þegar börnin voru veik farið í vinnuna rétt fyrir 

miðjan dag og unnið fram á kvöld. 

5.6 Lífsgæði 

Borguð yfirvinna verður til þess að fólk hefur meira fé til ráðstöfunar. Þrátt fyrir að 

Baldur hafi ekki unnið yfirvinnu í Danmörku voru launin svipuð og íslensku launin 

sem fólu í sér 20 til 30 yfirvinnutíma. Fjölskyldan þurfti ekki að spara við sig í 

Danmörku og gat gert flest það sem vilji stóð til. Sama hafi átt við um vinafólk 

þeirra í Danmörku. Þau hafi það fínt en eigi heldur ekki neitt. Leigja fyrir 

sanngjarnt verð og skortir ekkert. Baldur segir að þar sé hægt að lifa ágætis lífi án 

þess að vinna langa vinnudaga. Standi hins vegar vilji til að eignast eitthvað þurfi 

að vinna meira, alveg eins og á Íslandi. Hins vegar upplifði hann að lífsins gæði hjá 

mörgum fælust ekki í að safna eignum heldur að komast í frí og ferðast. 

 Karl telur lífsgæðin í báðum löndum vera svipuð. Fjölskyldan hafi það ekki 

verra eftir flutningana heim til Íslands þó hann vilji ekki segja stöðu þeirra betri hér 

á landi. Í þeirra tilfelli sé húsnæðiskostnaður lægri á Íslandi sem og hiti og rafmagn. 

Heilt yfir sér hann þó mun á neyslu fólks, sérstaklega ungra námsmanna sem 

honum fannst ekki búa verr en þeir sem voru í fullri vinni. Í Danmörku upplifði 

hann meiri efnahagslegan mun á námsmönnum og þeim sem ekki voru í námi. 

5.7 Neysluhyggja/Efnishyggja 

Aukin framleiðsla og markaðsskipulagið ýtir undir neyslu fólks. Í 

lífsgæðakapphlaupinu og neyslunni sem henni fylgir getur fólk þurft mikið til að 

halda stöðu sinni (Stefán Ólafsson, 1996). Sumir leggja á sig meiri vinnu til að taka 

þátt í neyslukapphlaupinu og taka þar með af tíma sínum til tómstundaiðkunar og 

samverustunda (Shor, 1990). Durkheim (1951) sagði efnishyggjunni engin mörk 

sett því samkeppni á einkamarkaði hefði ýtt til hliðar öllum takmörkunum. 

Efnishyggjan væri þó ekki allsstaðar sú sama heldur væri mismikil í þjóðfélögum. 

Jóna segist yfirleitt hafa tíma til að gera það sem hún vill, einfaldlega vegna 

þess að hún gefi sér tíma hvort sem hún er á Íslandi eða í Danmörku. Hún bætir við 

að í Skandinavíu sé efnishyggjan minni. „Þú ert ekki endilega stimplaður þó þú 

eigir ekki húsnæði eða eigir ekki bíl. Þetta bara skiptir ekki máli. Þannig að mér 

finnst efnishyggjukapphlaupið ekki eins mikið og hér. Hér er líka lagt ofsalega 

mikið upp úr því að allir eigi að stunda íþróttir en í Danmörku er það meira 

fjölskyldan saman.“ 

 Erla kom líka inn á efnishyggjuna og sagði frá því hvernig leikföng á 

leikskólanum sem hún vann á voru meira eða minna notað dót sem foreldrar gáfu 

eftir að börn þeirra uxu upp úr þeim. Á Íslandi séu slíkar gjafir sjaldnast þegnar og 

segist hún ekki vita ástæðuna því ekki séu fjárráð leikskólanna mikil. Hún telur þó 

að snobb ráði miklu þó eitthvað hafi dregið úr slíku eftir að kreppan skall á. Hún 

varð ekki aðeins vör við endurnýtingu leikfanga á leikskólanum heldur hafi 

reglulegar götusölur verið haldnar þar sem börn hafi selt og keypt notuð leikföng. 

Söluhagnaðinn hafi svo ef til vill verið hægt að nota til að kaupa ný leikföng. Að 

þessu leyti hafi hugsunin verið heilbrigðari, ekki stöðugt verið að kaupa eitthvað 

nýtt, stærra og betra. Hugsunarháttur til eftirbreytni fyrir Íslendinga.  

 Svanhildur segir að á stundum hafi hún verið leið á því hversu mikið Danir 

horfi í krónuna. „Menn voru ekkert að kasta peningum í neitt.“ Durkheim (1897) 

sagði manninn ekki færan um að setja sér mörk heldur þyrfti að koma til vald sem 

væri honum æðra. Aðeins samfélagið gæti gegnt því hlutverki því fyrir því bæri 

maðurinn virðingu. Samfélagið segir til um hvaða gildum ber að fara eftir. 

 „Er ekki allt í lagi,“ segir Baldur spurður um þörfina til að eignast hluti sem 

hann hafði áður minnst á. Mesta brjálæðið fyrir hrun, eins og hann orðaði það, hafi 

gengið yfir á meðan þau bjuggu úti og hann lýsir undrun sinni á því sem hann hafi 

orðið vitni að. Segist ekki hafa skilið á hverju fólk hafi lifað þegar búið hafi verið 

að borga af öllum skuldbindingunum. „Ég skildi ekki þessa geðveiki og svo kemur 

maður heim og þetta er ennþá svona þó að hrunið hafi komið þá eru Íslendingar 

ennþá svona, þurfa að eignast allt.“  Nægjusemin sé mun meiri í Danmörku. Þar 

telji margt fólk að það þurfi ekki að eignast neitt, ekki húsnæði og ekki bíl. 

Auðvitað sé samanburðurinn erfiður þar sem almenningssamagöngukerfi í stórborg 

eins og Kaupmannahöfn séu allt önnur en á Íslandi. Að sama skapi sé aðhald 

lánastofnana í Danmörku mikið meira með í ráðum þegar kemur að fjárfestingu og 

segi til um hvers megnugur fjárhagur fólks er áður en farið er af stað og keypt.  

Uppsprettu að neyslu Íslendinga telur Baldur mögulega liggja í því að 

margir á hans aldri, í kringum fertugt hafi upplifað einhvern skort á æskuárunum, 

að stundum hafi verið þröngt í búi. „Við viljum bara gera allt fyrir börnin okkar og 

það er allt keypt. Alveg sama hvernig það er gert, á endanum kemur það. Það er 

bara þannig og pressan frá þjóðfélaginu er miklu meiri hérna heima.“ Fyrir vikið 

eigi börnin erfitt með að bíða eftir að fá það sama og vinirnir. Þyki sjálfsagt að fá 

spjaldtölvur og þess háttar fyrir fermingu. Verði foreldrar hins vegar við óskunum 

spyr Baldur hvað sé eftir til að gefa í fermingargjöf.  

Karl segist finna mun á neyslu fólks milli landa, sérstaklega fólks í námi. 

Úti hafi námsmenn almennt verið blankir. Hér á landi virtist honum sem það að 

vera í námi ekki haft áhrif á það hvernig fólk bjó. Almennt telur hann Dani 

passasamari með peninga, hugsi ekki út frá afborgunum heldur athugi hverju þeir 

eigi fyrir. Þó Danirnir vilji auðvitað hafa það gott fannst honum fólk ekki vera í 

neinni keppni um lífsgæði. Hér á landi hafi staðan í þeim málum lítið breyst á 

Íslandi þrátt fyrir efnahagshrunið árið 2008.  

6 Umræða og lokaorð 

Þegar horft er til baka má ljóst vera að vinnan, eðli hennar og umhverfi hefur tekið 

stórstígum breytingum undanfarnar aldir. Vinnustundum hefur fækkað í hinum 

vestræna heimi frá því sem mest var, þó nokkur munur sé á milli landa hversu 

margar þær eru. Hér á landi hefur ekki tekist að hafa vinnustundir í samræmi við 

það sem þekkist á hinum Norðurlöndum, þeim löndum sem við viljum helst bera 

okkar saman við. En hverju skilar þetta? Af hverju vinnum við Íslendingar svona 

mikið?  

 Ef skoðaður er fjöldi vinnustunda á Norðurlöndunum út frá tölulegum 

upplýsingum OECD fyrir árið 2012 kemur fram að vinnustundirnar eru flestar á 

Íslandi og fæstar í Noregi. Þegar sumarfríi og almennir frídagar hafa verið teknir út 

úr myndinni kemur í ljós að hver Íslendingur vinnur að meðaltali 286 stundum 

meira en hver Norðmaður á ári. Það eru rúmlega sjö, 40 stunda vinnuvikur á hverju 

ári. Þátttakendur í þessari rannsókn, sem allir höfðu búið í Danmörku, lýstu 

upplifun sinni af hóflegum vinnutíma þar. Erla sagði Danina hafa undrast lengd 

vinnuvikunnar á Íslandi sem þeim fannst vera þrældómur. Upplifun þátttakenda 

rímar við tölur OECD sem sýna að árið 2012 hafi hver Dani unnið að meðaltali 160 

klukkustundum minna en hver Íslendingur. Þar munar fjórum 40 stunda 

vinnuvikum á ári. Tveir þátttakendur sem unnu í tæknigeiranum skáru sig úr, þó 

upplifun þeirra hafi ekki verið sú sama. Bæði höfðu þau unnið mikið í Danmörku 

án þess að fá greitt aukalega fyrir yfirvinnuna. Í tilfelli Svanhildar voru það 

Íslendingarnir hjá fyrirtækinu sem unnu langa vinnudaga á meðan Danirnir fóru 

heim að loknum venjulegum vinnudegi. Karl upplifði hins vegar að það fylgdi því 

að vinna sig upp í áliti innan fyrirtækisins að klára verkefnin sín þó tíminn sem væri 

til stefnu væri takmarkaður.  

Lee, McCann og Messenger (2007) segja hagsæl ríki líklegri til að hafa 

fækkað vinnustundum en þeim sem vegnar verr. Þróunin er þó misjöfn og sums 

staðar hefur vinnutími lengst þrátt fyrir velgengni. Þau segja styrk stéttarfélaga hafa 

áhrif á ríkjandi vinnutíma sem og lagalegt umhverfi fyrirtækja. Er hugsanlegt að 

styrkur stéttarfélaga hér á landi sé minni en í nágrannalöndunum? Svar Gylfa 

Arnbjörnssonar í DV í byrjun þessa árs bendir til þess að stytting vinnutíma sé ekki 

forgangsatriði hjá Alþýðusambandi Íslands. Þar segir hann að velja þurfi á milli 

þess að hækka laun eða auka frítíma. Kann áhersla íslenskra stéttarfélaga 

hugsanlega að skýra að hluta hvers vegna vinnutími á Íslandi er eins langur og 

raunin er? 

Í Danmörku upplifðu þátttakendur að almennt væru ekki gerðar kröfur um 

yfirvinnu. Erla orðaði það svo að yfirvinna væri ekki hluti af menningunni. Tölur 

frá Eurostat frá árinu 2004 styðja við þá upplifun þátttakenda rannsóknarinnar. 

Samkvæmt þeim unnu Íslendingar lang flestar yfirvinnustundir allra Evrópuþjóða 

eða ellefu sinnum fleiri en bæði Danir og Norðmenn. Hvað kann fleira að liggja að 

baki því að Íslendingar vinni lengri vinnudag en hinar Norðurlandaþjóðirnar? 

Þátttakendur virtust flestir hafa getað haft það nokkuð gott á venjulegum 

dagvinnulaunum á meðan þeir bjuggu og störfuðu í Danmörku. Þannig þurfti 

Baldur að vinna 20 til 30 tíma í yfirvinnu hér á landi til að hafa svipuð laun og fyrir 

dagvinnu í Danmörku. Samkvæmt Hagstofu Íslands voru laun á Íslandi og 

Danmörku mjög svipuð árið 2006 þegar tekið hafði verið tillit til verðlags sem er 

ekki í takt við upplifun þeirra þátttakenda sem bjuggu ytra á þeim tíma. Er 

hugsanlegt að launabilið hafi verið minna og því hafi margir þátttakendur sem voru 

í láglaunastörfum á Íslandi haft hærri ráðstöfunartekjur í sambærilegum störfum í 

Danmörku? Árið 2010 sýna tölur Hagstofunnar að Ísland hefur dregist verulega 

aftur úr þegar jafnvirðisgildi launa er skoðað. Danmörk er í þriðja sæti í Evrópu en 

Ísland í því nítjánda. Samkvæmt því er mikil vinna ekki að skila sér í háum launum 

fyrir Íslendinga. Linder (2000) segir yfirvinnu hafa neikvæð áhrif á laun og lengd 

vinnutíma. Út frá því má velta fyrir sér hvort neikvæðra áhrifa yfirvinnu sé farið að 

gæta á Íslandi. Eins og Linder segir að þá er erfitt að sjá áhrifin nema í stærra 

samhengi.  

Skila langir vinnudagar á Íslandi því sem til er ætlast? Varla ef litið er til 

framleiðslu þjóða. Í fyrstu kann að sýnast sem svo sé. Verg landsframleiðsla á 

mann í alþjóðlegum samanburði sýnir að framleiðsla Ísland er litlu minni en á 

hinum Norðurlöndunum. Framleiðslan hér skýrist hins vegar fyrst og fremst af 

löngum vinnudögum og mikilli atvinnuþátttöku. Í viðtalinu við Jónu sagði hún 

áhersluna á yfirvinnu á Íslandi vera hugsunarskekkju, því afköst fari ekki endilega 

eftir því hversu löngum tíma sér eytt í vinnunni. Ekki var hægt að lesa úr svörum 

viðmælenda annað en að Danir sinntu vinnunni á meðan þeir væru í henni, í það 

minnsta kom aldrei annað fram. Ef verg landsframleiðsla Íslands er skoðuð á hvern 

unnin klukkutíma en ekki á hvern mann verður samanburðurinn við önnur lönd öllu 

neikvæðari. Landið fellur um fimm sæti og fer rétt undir meðaltal OECD ríkjanna 

og er á pari við Grikkland og Slóvakíu.  

Hverjar eru afleiðingar eða ávinningur mikillar vinnu? Verbakel og DiPrete 

(2008) leggja áherslu á að frítími hafi gildi. Hann sé hægt að nota til að vera með 

börnum sínum, slaka á og upplifa minni streitu. Því sé hæpið að meta velferð fólks 

eingöngu út frá  tekjum. Flestir þátttakendur rannsóknarinnar telja frítíma almennt 

betur metinn í Danmörku en á Íslandi. Þar sé viðhorfið að yfirvinna fari fram á 

dýrmætasta tíma fólks. Erla sagði auðvelt að samræma fjölskyldu og atvinnulíf í 

Danmörku og mat sem svo að það ætti við um flesta eftir að hafa starfað á leikskóla 

og fengið innsýn í líf foreldra barnanna. Vegna styttri vinnutíma hafi gæðastundir 

fjölskyldunnar orðið fleiri sem er í samræmi við evrópskar kannanir sem Verbakel 

og DiPrete (2008) vitna til þar sem fram kemur að þeir sem vinna minna séu 

almennt hamingjusamari. Leikskólakennarinn Erla segir einnig algengt að 

vistunartími barna í Danmörku hafi verið hóflegur þar sem foreldrar hafi gjarnan 

lagt upp úr því. Algengt var að komið væri með börnin eða þau sótt í rólegheitum 

og foreldrar hafi gefið sér tíma til að kíkja inn. Því sé aftur á móti öðruvísi farið á 

Íslandi þar sem vistunartími barnanna sé oftast fullnýttur og þau gjarnan sótt í 

miklum flýti. 

 Gera má ráð fyrir að mikil vinna auki möguleika á neyslu. Stefán Ólafsson 

(1996) segir að aukin framleiðsla og markaðsskipulag hafi ýtt undir neyslu fólks. 

Shor (1992) talar um að neyslusprenging hafi orðið í Bandaríkjunum upp úr 1980. 

Þá hafi neysluviðmiðið verið sett hátt og vegna ófjöfnuðar hafi þeir tekjulægri átt 

erfitt með að halda í við ríkjandi viðhorf. Til að taka þátt í neyslunni fóru því 

margir að vinna meira. Tími sem áður fór í tómstundir var nýttur til vinnu til að 

halda neyslunni við. Allir þátttakendur rannsóknarinnar fundu mun á neyslu fólks á 

Íslandi og í Danmörku. Baldur sagði nægjusemina mun meiri í Danmörku. Hér á 

landi væri pressan meiri frá samfélaginu um allir þurfi að eiga allt. Ytra séu lífsins 

gæði fólgin í að komast í frí og ferðast en ekki að safna eignum. Jóna segir það ekki 

skipta máli í Danmörku þó fólk eigi ekki húsnæði eða bíl og telur efnishyggjuna 

almennt minni í Skandinavíu. Áherslan sé á samveru fjölskyldunnar. Erla talaði um 

að hugsunarháttur Dana varðandi efnishyggju væri til eftirbreytni fyrir Íslendinga. 

 Hugsanlegt er að fræjum að breyttum hugsunarhætti hafi verið sáð því að í 

viðtölum við tvo þátttakendur kemur fram breytt áhersla. Baldur sem starfaði hjá 

sama íslenska fyrirtækinu fyrir og eftir Danmerkurdvölina segir að eftir að hann 

kom heim sé markmið fyrirtækisins að vinnustundirnar séu ekki fleiri en átta dag 

hvern. Yfirvinnan sé kostnaðarsöm og auki líkur á veikindum starfsfólks. Að sama 

skapi segir Karl hugsanlegt að stefna fyrirtækisins sem hann starfi hjá á Íslandi sé á 

þá leið að fólk vinni ekki of mikið svo það brenni ekki út í starfi. Meira máli skipti 

að fólk sé vel upplagt þegar það er í vinnunni. 

 Að framansögðu má ætla að neysluhyggja okkar Íslendinga og 

húsnæðiskerfið eigi þátt í því að Íslendingar vinni eins mikið og raun ber vitni. Það 

að hér á landi sé lítill sem enginn möguleiki á að leigja húsnæði til frambúðar á 

hagstæðan hátt ýtir fólki út í að kaupa fasteign með tilheyrandi fjárhagslegum 

skuldbindingum. Hugsanlegt er að fjárhagslegar skuldbindingar landsmanna og 

neysluhyggjan hafi komið í veg fyrir að þess hafi verið krafist af þunga að stytta 

vinnudaginn, meiri áhersla hafi verið á að hækka laun. Ljóst má vera að einhverju 

er hægt að breyta þar sem framleiðni á mann á Íslandi er svipuð og hjá hinum 

Norðurlandaþjóðunum þrátt fyrir mun lengri vinnutíma. Áhugavert væri að gera 

frekari rannsóknir á afköstum Íslendinga á meðan á vinnu stendur. Er svigrúm til að 

sinna sömu vinnu á skemmri tíma? Kann að vera að langir vinnudagar og lítill tími 

til að sinna öðrum hlutverkum og skyldum haldist í hendur? Væri nær að stytta 

vinnudaginn og ná fram auknum afköstum meðan á honum stendur svo að eftir 

standi tími til að sinna öðrum þáttum í lífi fólks? Eins væri áhugavert að kanna 

upplifun fólks sem hefur reynslu af vinnu í Noregi og á Íslandi þar sem enn meiri 

munur er á lengd vinnutíma. Að minnsta kosti hljóta flestir að vera á því að fá hærri 

laun og meiri framleiðni fyrir styttri vinnutíma. 

